
НАША МОВА

1. Паслухайце тэкст.

Дарагія сябры!

Сёння вы пачынаеце вывучаць новы прадмет — ​бела‑
рускую мову і  літаратуру. Вы будзеце вучыцца слухаць 
беларускае маўленне і размаўляць па-беларуску. Будзеце 
слухаць і  чытаць творы, напісаныя на  беларускай мове. 
Навучыцеся самі пісаць беларускія літары, словы, сказы.

Беларуская мова падобная да  рускай, але ў  многім 
яны адрозніваюцца. Каб навучыцца валодаць беларускай 
мовай, трэба быць стараннымі і ўважлівымі. Неабходна 
працаваць у класе і дома. Імкнуцца размаўляць і чытаць 
па-беларуску не толькі ў школе, але і ў вольны час.

Я спадзяюся, што з кожным годам вам усё лягчэй і ці‑
кавей будзе на ўроках. У гэтым вам дапаможа кніга, якая 
зараз перад вамі. Таксама карыстайцеся і іншымі беларус
камоўнымі кнігамі.

Разгледзьце ўмоўныя абазначэнні, якія змешчаны на 
адной з першых старонак. Ці зразумелыя яны вам? Вучы‑
цеся імі карыстацца.

Пытайцеся ў настаўніка, калі вам нешта незразумела: 
заданне, слова, выказванне. Ваша цікаўнасць дапаможа 
лепш засвойваць прадмет.

Наша 
мова

На  ўроках імкніцеся размаўляць па-беларуску. Але 
калі адразу ў вас гэта не атрымліваецца, дазваляецца гава‑
рыць і па-руску.

Жадаю вам поспехаў у вывучэнні беларускай мовы!

Хто звяртаецца да вас?
Што вы зразумелі з гэтага тэксту? Адказваць можна на рус­
кай мове.
Які новы ўрок з’явіўся ў вашым раскладзе заняткаў?

2. Прачытайце назву гэтай кнігі.
Пагартайце яе. Ці шмат у ёй малюнкаў?
Пакажыце малюнкі, якія вам спадабаліся. Ці хочацца вам 
даведацца, аб чым расказваецца ў гэтай кнізе?
Прачытайце любыя назвы, словы, якія змешчаны ў кнізе.
Ці ўсе літары вы ведаеце?
Ці зразумелыя вам словы, што вы прачыталі?

3. Паслухайце тэкст.

Кожны народ мае сваю мову. У рускіх гэта руская мова. 
У ўкраінцаў — ​украінская. У немцаў — ​нямецкая. У англі‑
чан  — ​англійская. Кожны народ ведае сваю мову, раз‑
маўляе на ёй, ганарыцца ёю.

Мы жывём у Беларусі. Родная мова нашага народа — ​
беларуская. Нам  таксама трэба яе ведаць і карыстацца ёю. 
Таму мы будзем вучыць беларускую мову.

А як нам лепш вывучыць беларускую мову? Неабходна 
больш гаварыць з тымі, хто добра ведае яе. Важна слухаць 
радыёперадачы на беларускай мове, глядзець і слухаць бе‑
ларускія тэлеперадачы. Трэба слухаць казкі на беларускай 
мове.

На якой мове размаўляюць рускія? Украінцы? Палякі?
На якой мове размаўляеце вы?
Якая родная мова нашага народа?
Як можна вывучыць беларускую мову?
Дзе вы чуеце беларускую мову? Ці спрабавалі вы карыстацца 
беларускай мовай: чытаць, пісаць, размаўляць па-беларуску?

4. Паслухайце верш.

Роднае слова

Да позняга вечара
кнігу вучу,
за новай чытанкаю
спаць не хачу.

Мне бацька гаворыць:
—  Ты з кнігай дружы,
ты роднае слова,
сынок, беражы.

І слова, і песню,
што ў полі пяюць,
шануй, як Радзіму,
як маці сваю.

 (Вера Вярба)
Які наказ дае бацька свайму сыну?
Як вы думаеце, ці выканае хлопчык наказ бацькі? Чаму вы так 
думаеце? Паразважайце. Адказваць можна на рускай мове.
Прачытайце верш самастойна.

5. Паслухайце тэкст.

Твая мова

Кожны народ любіць сваю мову.
Кожны немец умее гаварыць па-нямецку, француз — ​

па-французску, рускі — ​па-руску. Але ёсць беларусы, якія 
не ўмеюць гаварыць па-беларуску.

Дык давай гаварыць па-беларуску! Дома ці ў  школе, 
у вёсцы ці ў горадзе. Не важна, дзе ты знаходзішся. Вучы 
гаварыць свайго браціка ці сваю сястрычку на роднай мове.

Гавары па-беларуску ветліва. Каб і  іншым, хто цябе 
пачуе, хацелася гаварыць па-беларуску.

Чытай штодня не менш як 15–20 хвілін. Псіхолагі ра‑
яць: лепш чатыры дні па 15 хвілін, чым адразу гадзіну.

Чытай найперш выдатных майстроў слова, напрык
лад, Уладзіміра Караткевіча. Праз іх ідзе да нас узорная 
літаратурная мова.

Чытай абавязкова ўслых. Так лягчэй запомніць пра‑
чытанае.

Вымаўляючы словы, адчувай да іх пашану. Праз ста‑
годдзі шматпакутнай беларускай гісторыі яны саграваліся 
вуснамі нашых прашчураў. Кожнае слова — ​як благасла‑
венне продкаў нам.

(Паводле Анатоля Клышкі)

П а ш á н а  — ​павага; рус. — ​уважение.
П р á ш ч у р  — ​далёкі продак, родапачынальнік.
Ш м а т п а к ý т н ы  — ​які перанёс шмат пакут, выпра‑
баванняў; рус. — ​многострадальный.

Да чаго заклікае аўтар тэксту?
Што трэба рабіць, каб вывучыць родную мову?

6. Прачытайце верш.

Француз — ​па-французску,
па-польску паляк
гавораць з маленства,
а я, мама, як?

Буквар беларускі
прашу мне купіць,
і родную мову
пачну я вучыць.

(Паводле Міхася Пазнякова)

З якой просьбай звяртаецца да мамы дзіця?
Якую мову яно лічыць роднай?
Якой літары, што сустракаецца ў вершы, няма ў рускай мове?

Прачытайце верш некалькі разоў і раскажыце яго па па­
мяці.

7. Паслухайце верш.

Мы прыйшлі ў кнігарню з мамай.
На паліцах — ​безліч кніг!
Тоўстых, тонкіх — ​розных самых,
цэлы свет — ​у кніжках тых.

—  Я куплю табе во гэту…
Гэту й гэту варта ўзяць…
Ты пра ўсе краіны свету
з гэтых кніжак будзеш знаць.

—  О, як добра! Дзякуй, мама!
Я пра іх чытаць люблю.
Толькі б знаць хацеў таксама
я пра нашую зямлю.

І яшчэ — ​за што, няйначай,
буду ўдзячны я ўдвайне —
ты купі на мове нашай,
беларускай, кніжку мне…

(Паводле Кастуся Цвіркі)
Б é з л і ч  — ​вельмі многа, мноства.
В á р т а  — ​неабходна, трэба, мае сэнс.
К н і г á р н я  — ​кніжны магазін.

Якая асноўная думка гэтага верша?
Ці ёсць у вас жаданне вывучаць беларускую мову?
Чаму вы хочаце ці не хочаце вывучаць беларускую мову?

8. Паслухайце верш.

Лета коціцца з гары.
Вось і восень на двары.
Вучым азбуку, сябры!
Гэта азбука — свая,
бо яна ад А да Я
наша, беларуская!

Што такое алфавіт?
Ці памятаеце вы рускі алфавіт? Раскажыце яго.
У алфавіце запісаны літары ці гукі?

Алфавіт — ​гэта ўсе літары мовы, запісаныя ў пэўным парад-
ку; азбука. Літары мы пішам і чытаем. Гукі чуем і вымаўляем.

9. Паслухайце. Слухайце і сачыце, як гучаць назвы літар бе­
ларускага алфавіта. 

	 Аа	 Бб	 Вв	 Гг	 Дд	 (Дж	 Дз)
	 а	 бэ	 вэ	 гэ 	 дэ	 (джэ	 дзэ)

	 Ее	 Ёё	 Жж	 Зз	 Іі	 й
	 е	 ё	 жэ	 зэ	 і	 і нескладовае

	 Кк	 Лл	 Мм	 Нн	 Оо	 Пп	 Рр
	 ка	 эл	 эм	 эн	 о	 пэ	 эр

	 Сс	 Тт	 Уу	 ў	 Фф	 Хх	 Цц
	 эс	 тэ	 у	 у нескладовае	 эф	 ха	 цэ

	 Чч	 Шш	 ы	 ь	 Ээ	 Юю	 Яя
	чэ	 ша	 ы	 мяккі знак	 э	 ю	 я

Паўтарыце за настаўнікам назвы літар беларускага алфавіта.

10. Прачытайце. Успомніце рускі алфавіт.

Аа Бб Вв Гг Дд Ее Ёё Жж Зз Ии й

Кк Лл Мм Нн Оо Пп Рр Сс Тт Уу Фф

Хх Цц Чч Шш Щщ ъ ы ь Ээ Юю Яя

Параўнайце рускі і беларускі алфавіты. Чым яны адрозніва­
юцца?
Якіх літар рускага алфавіта няма ў беларускім алфавіце?
Якіх літар беларускага алфавіта няма ў рускім алфавіце?

11. Паслухайце тэкст.

Беларускі і  рускі алфавіты вельмі падобныя. Амаль 
усе літары ў іх аднолькавыя. У беларускай мове няма літар 
щ, ъ. Руская літара и  ў  беларускім алфавіце выглядае 
інакш — ​і. У беларускай мове ёсць літара ў (у нескладовае 
ці кароткае). У беларускай мове ёсць таксама знак ’ (апост-
раф). Ён ужываецца там, дзе ў рускай мове ставяць раздзя
ляльныя цвёрды ці мяккі знакі.

Паўтарыце назву літары, якой няма ў рускай мове.
Як называецца знак ’?

І, і — ​гэта літара И, и ў рускай мове.

Ў, ў — ​гэта літара называецца у нескладовае, у кароткае.

Замест раздзяляльных ъ, ь у беларускай мове ўжываецца 
апостраф.

Правообладатель Выдавецкі цэнтр БДУ

12. Запішыце ў сшыткі беларускі алфавіт. Абвядзіце каляро­
вым алоўкам літары, якіх няма ў рускай мове.
Пішыце літары прыгожа, як у практыкаванні 9.

13. Запішыце кожны па чарзе на дошцы літары і, ў  (у не­
складовае).
Напішыце ў сшытках па два радкі гэтых літар. Пішыце пры­
гожа, як на ўзоры.

Узор.	  �І і І і І і … 

Ў ў Ў ў Ў ў …
14. Паслухайце верш.

Літары ад А да Я —
пчолы з дружнага рая.
Носяць мёд у соты ведаў,
просяць, каб усё ты ведаў.
Паступова, пакрысе
іх запомніць трэба ўсе.
Ведай, да навук ахвочы,
азбука — ​вучэння вочы.
Азбука ад А да Я —
спадарожніца твая.
У краіну ведаў шлях
пачынаем па складах.

(Рыгор Барадулін)

З чым параўноўвае паэт азбуку, алфавіт?
Навошта трэба ведаць літары?

Правообладатель Выдавецкі цэнтр БДУ

15. Прачытайце верш на рускай мове. Якая прафесія ў Ай­
баліта?

Добрый доктор Айболит!
Он под деревом сидит.
Приходи к нему лечиться
и корова, и волчица,
и жучок, и червячок, и медведица!

(По Корнею Чуковскому)

Запішыце ў  алфавітным парадку назвы жывёл, якіх лячыў 
Айбаліт. Спачатку на рускай мове, а пасля — ​на беларускай. 
Падкрэсліце ў беларускім варыянце літары, якіх няма ў ру­
скім алфавіце.
Выкарыстайце словы: карова, ваўчыца, жучок, чарвячок, мядз­
ведзіца.

16. Разгледзьце малюнкі.

Андрэй
Барыс
Вера
Гена
Дзіна

Скажыце, выкарыстоўваючы малюнкі, у якіх выпадках неаб­
ходна веданне алфавіта.

17. Адгадайце загадку з дапамогай малюнка.

Яны чорныя, крывыя,
з нараджэння ўсе нямыя,
а калі пастануць поруч,
як жывыя, загавораць.

Ці пазналі вы літары на малюнку? Назавіце іх.

Напішыце ў сшыткі адгадку. Як па-руску вы скажаце гэтую 
адгадку?

18. Прачытайце літары беларускага алфавіта.

Б   Е   О   М   А   В   Д   І   Я   П   У   Л   К   С   Х

Ці ўсе літары вы пазналі?

Запішыце літары ў алфавітным парадку.
Якія літары беларускага алфавіта прапушчаны?

19. Паслухайце загадкі пра літары беларускага алфавіта.

З плота выламана палка,
і на палку села галка,
і не круціцца — ​ані!
Паглядзіце: вось вам і.

Ад рагаткі галубок
не ляціць чамусьці ўбок.
Я з-за дрэўца падышоў,
у кароткае знайшоў.

ІІ ўў дд

чч рроо

Правообладатель Выдавецкі цэнтр БДУ



14

Вось апостраф. Гэта знак.
Вельмі важны ён аднак.
З’езд, пад’езд — ​напішам проста,
калі ўспомнім пра апостраф.

Што паэту нагадваюць літары і, ў?

Напішыце беларускія словы з’езд, пад’езд прыгожа, як тут.

	 з’езд	 пад’езд
	 съезд	 подъезд
Якая літара стаіць у гэтых словах замест апострафа ў рускай 
мове?
Навучыцеся пісаць слова апостраф.

20. Прачытайце словы. Параўнайце словы ў двух слупках.

іней	 иней
мір	 мир
алфавіт	 алфавит
воўк	 волк
аўтобус	 автобус
даў	 дал

У  якім слупку словы запісаны на  рускай мове? У  якім — ​
на беларускай?
Якімі літарамі адрозніваюцца словы?
Якія літары ўжыты на месцы ў у рускіх словах?
Напішыце беларускія словы. Падкрэсліце літары, якімі яны 
адрозніваюцца ад такіх жа рускіх слоў.

21. Прачытайце верш.

На ўроку мовы

На ўроку роднай мовы
гучаць-спяваюць словы:
радзіма, бусел, знічка,
ракіта, стог, крынічка.

Настаўніца дыктуе,
а я ўжо слоў не чую,
а я з крынічкі ў лузе
п’ю — ​і не нап’юся.

(Ю. Поляк)
Б ý с е л  — вялікая пералётная птушка з доўгай прамой 
чырвонай дзюбай і высокімі чырвонымі нагамі.
З н і ч к а  — зорка, якая падае.
К р ы н і ц а  — ​вадаём, які ўтварыўся на месцы выхаду 
падземных натуральных вод.
Р а к і т а  — дрэва або вялікі куст сямейства вярбовых.
С т о г  — ​вялікая капа сена, саломы, высокая і акруглая.
Прачытайце, як тлумачыцца значэнне некаторых выдзеле­
ных слоў. Назавіце рускія адпаведнікі гэтых слоў.
Запішыце і беларускія, і рускія словы ў алфавітным парадку.

22. Паслухайце тэкст.

Народ даўно заўважыў, што мова — ​найважнейшы сро‑
дак зносін. І выказаў гэтую думку вобразна і дасціпна: «Язык 
і да Кіева давядзе»; «Невядомая дарога на канцы языка».

Народнае разуменне мовы раскрываецца ў шматлікіх 
творах вуснай народнай творчасці. Сярод іх прыказкі, 

загадкі, прысвечаныя думцы, слову, мове. Напрыклад: 
«У агні не гарыць і ў вадзе не тоне»; «Крылаў не маю, але 
хутка лятаю»; «Сам мяне выпусціш, дык потым не  зло‑
віш»; «Куляй пацэліш у  аднаго, трапным словам у  ты‑
сячу»; «Хто з языком, той і з пірагом».

(Паводле Алеся Каўруса)

Д а с ц і п н ы   — ​які вызначаецца вострым розумам, 
уменнем ярка (смешна або з’едліва) выказаць думку.
Т р á п н ы  — ​Перан. Які дакладна і правільна падмя‑
чае, перадае асноўную сутнасць з’явы.
Прачытайце прыказкі і загадкі, змешчаныя ў тэксце. Растлу­
мачце значэнне прыказак.
Запішыце іх, каб першыя словы размяшчаліся ў алфавітным 
парадку.

23. Прачытайце верш.

Родная мова

—  Ты адкуль бруішся, мова?
—  З сініх нёманскіх крыніц…
Па зямлі збіраю словы,
нібы россыпы суніц.

Мілая, адзіная,
нам навекі дадзена
любаю Радзімаю
ад дзядоў і прадзедаў.

(Паводле Уладзіміра Мазго)

Якія адносіны да роднай мовы выказваюцца ў вершы? Як утва­
ралася родная мова? Кім яна створана і перададзена нам?

ПОРЫ ГОДА. ВОСЕНЬ

24. Паслухайце верш.

Першага верасня

Дзень святочны,
дзень вясёлы.
Пахнуць яблыкі

ў садах.
Мы ідзём
сягоння ў школу,
ранцы новыя 

ў руках.
(Міхась Пазнякоў)

Які першы асенні месяц?
Ці ведаеце вы беларускія назвы астатніх асенніх месяцаў?
Навучыцеся чытаць верш.

25. Паслухайце прымаўкі пра восень. Растлумачце, як  вы 
разумееце гэтыя выразы.

Увосень за стол просім.
Восень на шэрым кані ездзіць.
Увосень і верабей сыты.

Мы настаўніцу
вітаем.

Ад усмешак
светлы клас,
нават восень 

залатая
вельмі просіцца 

да нас.

Поры года.
Восень

У якіх прымаўках гаворыцца пра тое, што восень — ​багатая 
пара года?
З якой прымаўкі можна зразумець, што восенню часта ідуць 
дажджы? Бываюць пахмурныя дні?
Спішыце прымаўкі прыгожа, як у практыкаванні.

26. Прачытайце літары беларускага алфавіта.

Аа Оо Уу ы Ээ Іі Ее Ёё Юю Яя
Бб Вв Гг Дд Жж Зз й Кк Лл Мм Нн 	
Пп Рр Сс Тт ў Фф Хх Цц Чч Шш

Назавіце тыя літары беларускага алфавіта, якія абазнача­
юць галосныя гукі.
Назавіце літары зычных гукаў.
Як у рускай мове называюцца галосныя і зычныя гукі?
Запішыце спачатку літары галосных гукаў, а  пасля — ​зыч­
ных. Пішыце іх прыгожа, як у практыкаванні.

27. Пагуляйце: пакажыце рухамі, што адбываецца восенню. 
Агучвайце свае дзеянні.

Ідзе дождж.
Ападае лісце.
Вецер гойдае дрэвы.
Скачам цераз лужы.
Ірвём яблыкі.
Капаем бульбу.
Саджаем дрэўцы.
Развітваемся з птушкамі, якія адлятаюць у вырай.

28. Прачытайце словы.

Дажджы, вырай, дарога, ездзіць, дрэвы.

Навучыцеся правільна вымаўляць адметныя гукі белару­
скай мовы, прыведзеныя ў словах. Паўтарайце словы за на­
стаўнікам.

29. Паслухайце чыстагаворкі.

Джа-джа-джа — ​багаты ўраджай,
джу-джу-джу — ​па саду хаджу,
джы-джы-джы — ​ідуць дажджы.

Дзі-дзі-дзі — ​на вуліцу ідзі,
дзе-дзе-дзе — ​лодка на вадзе,
дзі-дзі-дзі — ​грыбочкі знайдзі,
дзе-дзе-дзе — ​вырас на градзе.

Навучыцеся вымаўляць гукі беларускай мовы [дж] і [дз’].
Вывучыце адну з  чыстагаворак на памяць. Навучыцеся яе 
прамаўляць.

У беларускай мове ёсць гукі, якія вельмі адрозніваюцца 
ад рускіх. Некаторыя беларускія гукі ў рускай мове адсут-
нічаюць.
[г] — ​гук вымаўляецца глуха, працяжна. У рускай мове ён 
вымаўляецца звонка.
[ў]  — ​гук вымаўляецца коратка, як  [й]. Гэты гук зычны. 
У рускай мове такога гука няма.
[дж] — ​гук вымаўляецца злітна. Гэты гук заўсёды цвёрды. 
У рускай мове такога гука няма.

[дз] — ​гук вымаўляецца злітна. У рускай мове такога гука 
няма.
[р] — ​гэты гук у беларускай мове заўсёды цвёрды.
[ч] — ​гэты гук у беларускай мове заўсёды цвёрды.
[т] — ​гэты гук у беларускай мове заўсёды цвёрды.

30. Разгледзьце фотаздымкі. Прачытайце словы.

Рабіна, каліна, бульба, грыбы, морква, буракі, яблыкі.

Якімі дарамі багатая восень?
Падзяліце прадметы на групы, назавіце кожную групу.
Дадайце ў кожную групу яшчэ словы.
Як называюцца прадметы, змешчаныя на  фотаздымках, 
па-руску?
Навучыцеся правільна вымаўляць гэтыя словы па-беларуску.
Якія яшчэ дары восені вы ведаеце?
Складзіце з двума любымі словамі сказы.

31. Прачытайце сказ.

Дары восені: бульба, яблыкі, грыбы, морква, буракі, 
рабіна, каліна.

Спішыце сказ прыгожа, як у практыкаванні.

32. Паслухайце верш.

Урадзіла бульба

Урадзіла бульба
на сялянскім полі,
гэткай добрай бульбы
не было ніколі.

Мы яе капаем,
у бурты складаем,
сёстрам, мамкам, бабкам
мы дапамагаем.

(Авяр’ян Дзеружынскі)

Б у р т  — ​вялікі доўгі насып бульбы, агародніны.

Ці капалі вы калі-небудзь бульбу?
Ці лёгкая гэта праца?
Ці любіце вы есці бульбу?
Якія вы ведаеце стравы з бульбы? Назавіце іх.
Смачныя з бульбы стравы ці не?
Назавіце ў слове бульба літары і гукі.
Колькі ў  гэтым слове складоў? На які склад падае націск, 
на першы ці на другі?

Запішыце слова бульба, дзелячы яго на склады. Пастаўце 
націск.

Словы дзеляцца на склады.

Адзін са складоў вымаўляецца з большай сілай. Такі склад 
з’яўляецца націскным.

Н á ц і с к   — ​вылучэнне складу ці цэлага слова сілай 
голасу ці павышэннем тону. Таксама гэта значок над 
літарай, які абазначае такое вылучэнне; рус. ударение.
С к л а д  — ​гук ці спалучэнне гукаў, якія вымаўляюц‑
ца адным штуршком паветра пры выдыху; рус. слог.

33. Паслухайце тэкст.

Прыйшла на зямлю восень. Ідзе халодны дождж. Бу‑
слы паляцелі ў вырай.

Падзяліце на склады выдзеленыя словы. Якое з гэтых слоў 
мае толькі адзін склад? Як вы гэта вызначылі?
Запішыце выдзеленыя словы, дзелячы іх на склады.
Пастаўце ў іх націскі.

34. Прачытайце верш. 

Восень
Адшумела лета
роснымі лугамі,
апусцела поле,
нівы адцвілі.

Праплываюць хмары
нізка над стагамі,

і ляцяць у вырай
з крыкам жураўлі.

На рабіне скачуць
шустрыя сініцы,
пад дажджом намоклі
клёны і дубы.

Наліліся сокам
спелыя брусніцы,
і каля дарогі
выраслі дубы.

(Сяргей Грахоўскі)

В  р а й  — ​цёплыя краіны, куды адлятаюць на зіму 
птушкі.

Пра якую пару года гэты верш?
Сумная ці вясёлая гэта пара года? Чаму?
Разгледзьце малюнкі. Знайдзіце і прачытайце радкі ў вершы, 
да якіх яны падыходзяць.

Запішыце назву верша і першы слупок. У слове восень наза­
віце ўсе літары. Ахарактарызуйце кожны гук у гэтым слове.

Літары мы пішам і чытаем (бачым), гукі вымаўляем 
і чуем.
Гукі падзяляюцца на галосныя і зычныя.
Галосныя гукі ў беларускай мове гучаць так, як у рускай.
Некаторыя зычныя гукі беларускай мовы гучаць інакш, 
чым у рускай.

35. Прачытайце сказ.

Верасень, кастрычнік, лістапад — ​назвы асенніх ме
сяцаў.

Запомніце беларускія назвы асенніх месяцаў.
Назавіце колькасць складоў у кожнай назве.
На якія склады падае націск?
Запішыце назвы асенніх месяцаў прыгожа, як  на  ўзоры. 
Падзяліце іх на склады.

Ве-ра-сень, каст-рыч-нік, ліс-та-пад.

36. Прачытайце верш.

Лістапад

З буйных ліп і бяроз
лісты валяцца,
між павалаў і лоз
рассыпаюцца.

Шапацяць, шалясцяць,
залацістыя,
увысь галінкі глядзяць
пусталістыя.

(Паводле Янкі Купалы)

Знайдзіце ў вершы словы, якія маюць толькі адзін склад.
Як вы іх вызначылі? Запішыце гэтыя словы.

У слове столькі складоў, колькі ў ім галосных літар.

37. Паслухайце чыстагаворкі.

Аў-аў-аў — ​ліст напісаў,
оў-оў-оў — ​прыйшоў дамоў,
іў-іў-іў — ​кошку пакарміў,
еў-еў-еў — ​Вова кашу з’еў.

Ча-ча-ча — ​злавілі ляшча,
чо-чо-чо — ​возьмем на плячо,
чу-чу-чу — ​да Месяца лячу,
чы-чы-чы — ​сядзім на пячы,
ач-ач-ач — ​ніколі не плач,
оч-оч-оч — ​цёмная ноч.

Навучыцеся правільна вымаўляць беларускія гукі ў, ч.
Паўтарайце чыстагаворкі за настаўнікам.

38. Прачытайце сказы.

Чарадзейны верасень заквітнеўся верасам.
У садзе ў лістападзе апошні ліст ападзе.

Якія гукі паўтараюцца ў першай скорагаворцы? У другой? 
Якімі літарамі яны перададзены на пісьме?
Колькі складоў у кожным слове скорагаворак?
Навучыцеся чытаць скорагаворкі хутка.
Паспаборнічайце: хто лепш раскажа любую скорагаворку 
па памяці.
Спішыце сказы ў сшыткі.

[Дз] — ​адзін гук. Чытайце яго злітна. Гэта мяккі гук.

39. Паслухайце верш.

Восень, восень залатая
сее радасць на зямлі,
хмарка ў сінім небе тае,
мкнуць у вырай жураўлі.

Ярка, хораша прыбрала
ўсюды дрэвы і кусты
і зямлю размалявала
ў колер жоўта-залаты.

(Паводле Сяргея Новіка-Пеюна)

У якім слупку верша расказваецца пра пачатак восені?
Што абазначае выраз залатая восень?
Ці назіралі вы залатую восень?

40. Разгледзьце фотаздымкі.

На якім фотаздымку адлюстравана залатая восень?
На якім — ​позняя, невясёлая, пахмурная?
Якія колеры падыходзяць для апісання ранняй восені? 
Якія — ​для апісання позняй?
Складзіце і запішыце па два сказы па кожным з фотаздымкаў.

41. Прачытайце сказы.

Ранняй восенню шмат чырвонага, жоўтага, 
аранжавага колераў.

Позняй восенню ў прыродзе больш карычневага 
і шэрага колераў.

Запішыце сказы прыгожа, як у практыкаванні.
Падзяліце словы на склады. Пастаўце націск у словах.
Падкрэсліце ненаціскныя літары галосных.

42. Паслухайце тэкст.

Сябры дапамаглі

У класе ціха-ціха. У другакласнікаў урок малявання. 
Учора яны хадзілі ў  лес. Сёння настаўніца сказала, каб 
кожны намаляваў тое, што яму спадабалася ў лесе.

Толіку спадабаўся грыб мухамор. Ён стаяў пад дрэвам 
у чырвоным капелюшы.

—  Сапраўдны начальнік станцыі! — ​аж усклікнуў То‑
лік, як убачыў яго.

Толікава суседка Верачка намалявала рабіну. Пачала 
прыбіраць яе ў чырвоныя каралі. Яна так захапілася пра‑
цай, што нават кончык языка высунула. Але нечакана 
здарылася бяда. Не паспела Верачка намаляваць і паловы 
караляў, як зламаўся яе чырвоны аловак.

—  Толік, дай мне тваю тачылку, — ​папрасіла Верачка 
свайго суседа.

—  А дзе твая?
—  У мяне няма.

—  Чаму ж ты мне пра гэта раней не сказала? Я табе сваю 
старую прынёс бы. Яна крыху затупілася, але аловак яшчэ 
завастрыць можа. Я табе заўтра яе абавязкова прынясу.

—  Мне трэба зараз, а  не  заўтра,  — ​пакрыўдзілася 
Верачка.

—  А дзе ж я табе вазьму? Яна ў мяне дома засталася.
—  Дык у  цябе  ж вунь новая тачылка ляжыць,  — ​

сказала Верачка.
—  Э, не! — ​пакруціў галавой Толік. — ​Новай тачылкі 

я табе не дам. Калі я пачну яе ўсім даваць, дык яна хутка 
затупіцца

Так адказаў Толік і схаваў тачылку ў пенал.
—  Скнара! — ​сказала дзяўчынка і заплакала.
—  Верачка, чаго ты плачаш? — ​запытала ў дзяўчынкі 

настаўніца.
—  Мой чырвоны аловак зламаўся. Чым я  цяпер 

намалюю каралі на сваёй рабіне? — ​усхліпваючы, прамо‑
віла Верачка.

Настаўніца абвяла вачамі прыціхлы клас і запытала:
—  Дзеці, хто можа даць Верачцы чырвоны аловак?
І да Верачкі з усіх бакоў пацягнуліся рукі з алоўкамі. 

Кожны падаваў ёй свой аловак, кожны хацеў дапамагчы 
Верачцы. А Толік нізка-нізка схіліўся над сшыткам. Нібы 
нічога не чуў і не бачыў. Толькі вушы ў яго зрабіліся чыр‑
воныя-чырвоныя.

(Паводле Ядвігі Бяганскай)

К а п я л ю ш   — ​галаўны мужчынскі ўбор з  палямі, 
жаночы — ​розных фасонаў; рус. шляпа.
К а р á л і  — ​пацеркі з каралавых або іншых каштоў‑
ных камянёў; рус. бусы.
С к н á р а  — ​вельмі скупы чалавек; рус. жадина.

Які ўрок быў у дзяцей? Якое заданне яны атрымалі?
Што маляваў Толік? Што хацела намаляваць Верачка?
Што здарылася ў Верачкі? Ці дапамог ёй Толік? Чаму?
Хто дапамог Верачцы? Чаму ў Толіка пачырванелі вушы?
Вызначце асноўную думку гэтага твора.

43. Уявіце, што ў вас ідзе ўрок малявання, як у вучняў з апавя­
дання «Сябры памаглі».
Ці бывалі вы восенню ў лесе?
Што вам там спадабалася?
Вазьміце каляровыя алоўкі і  намалюйце, што вы бачылі 
ў лесе. Глядзіце на фотаздымкі-ўзоры.
Раскажыце, што вы намалявалі.

НАША РАДЗІМА

44. Паслухайце сказы.
Мы жывём у Беларусі.
Наша Радзіма цудоўная.
Наша Радзіма прыгожая.
Мы любім свой родны край.

Паўтарыце сказы за настаўнікам.
Правільна вымаўляйце гукі беларускай мовы.
Прачытайце сказы самі. З якой літары, вялікай ці малой, на­
пісаны словы Беларусь, Радзіма? Якія яшчэ словы напісаны 
з вялікай літары? Растлумачце, чаму.
Запішыце апошні сказ на дошцы і ў сшытках.

Сказ  — ​гэта адно або некалькі слоў, якія выказваюць 
закончаную думку.

Кожны новы сказ трэба пачынаць пісаць з вялікай літары. 
У канцы сказа ставяць кропку (.), пытальнік (?) ці клічнік (!).

45. Прачытайце пытанні.
Паразмаўляйце: адзін вучань задае пытанні, другі адказвае 
на іх.

Як называецца наша Радзіма?
Вялікая ці малая наша краіна?

Наша
Радзіма

Што ёсць у Беларусі?
Якія гарады вы ведаеце?
Які горад — ​сталіца Беларусі?

Запішыце сказы — ​адказы на  першае і  апошняе пытанні. 
Афармляйце правільна сказы на пісьме.

46. Прачытайце тэкст.

Кожны чалавек, дзе б ён ні нарадзіўся, вельмі любіць 
сваю Радзіму. Не выключэнне і беларусы.

Вось як пісаў аб нашай агульнай Радзіме народны паэт 
Беларусі Якуб Колас:

Мой родны кут, як ты мне мілы!..
Забыць цябе не маю сілы!

Паўтарыце па памяці радкі з верша.
Якія знакі прыпынку стаяць у канцы сказаў — ​радкоў з верша 
Якуба Коласа?
Запішыце гэтыя радкі.
Паслухайце песню, якая створана кампазітарам Ігарам Лу­
чанком на словы гэтага верша. Паслухаць можаце ў запісе 
ці ў выкананні настаўніка.
Ці спадабалася вам песня? Чым яна вам спадабалася?

47. Паслухайце тэкст.

Мая Беларусь
Наставіўшы белыя ветразі крылаў, планіруюць буслы. 

Іх многія і многія тысячы. Гнёзды паўсюль.
Таму мне здаецца, нашу Беларусь можна назваць зям‑

лёю пад белымі крыламі.

Чаму «Беларусь»? Ёсць некалькі варыянтаў пахо‑
джання гэтай назвы. Першы: белыя адзенні даўніх лю‑
дзей, белыя іхнія валасы, белая скура. Другі аніяк не 
супярэчыць першаму. Калі на нашы старажытныя землі 
прыйшлі татара-манголы, адбіліся ад іх толькі мы. І ме‑
навіта таму мы «белая», «чыстая ад  нашэсця татараў» 
Русь.

Якая яна, мая зямля? Гэта залатыя палі збажыны 
з сінімі вочкамі васількоў. Светлыя ад бяроз гаі, што аг
лухлі ад птушынага звону. Пушчы, падобныя на храмы. 
Гэта бясконцыя рэкі, у  якіх плешчуцца бабры і  рыба 
на захадзе. Гэта амаль адзінаццаць тысяч азёр, чыстых, 
як усмешка дзіцяці.

Гэта ў мінулым гераічная і шматкапутная зямля. Без‑
ліч разоў з пачатку дзён грукаталі па ёй калясніцы вайны. 
Але ў  гэтых войнах яна ніколі не  была агрэсарам. І  мы, 
дзеці Беларусі, ганарымся гэтым. Яна заўсёды мужна 
бараніла сваю праўду і веру.

Ёсць і горкая памяць у маёй зямлі. Кожны чацвёрты 
жыхар Беларусі загінуў у апошнюю вайну. Першай пры‑
няла яна ўдары ворага. Гераічна змагалася з  ім разам 
з усім савецкім народам. У лясах амаль чатырыста тысяч 
партызан цаною сваіх жыццяў адстойвалі свабоду Радзімы. 
Дзеля таго, каб зберагчы веру і Бацькаўшчыну.

Пранікніцеся любоўю да  роднай Беларусі, дзеці. 
Велічная і гордая, яна таго вартая.

(Паводле Уладзіміра Караткевіча)

 А г р э с а р  — ​захопнік.
В é т р а з ь  — ​рус. парус.
В ó д а р  — ​прыемны пах, духмянасць.

Чаму аўтар называе Беларусь «зямлёю пад белымі кры­
ламі»?
Растлумачце паходжанне назвы «Беларусь» так, як  тлума­
чыць яго пісьменнік.
Якую горкую памяць мае на ўвазе аўтар тэксту?
Знайдзіце ў тэксце сказы з пытальнікам. Запішыце іх. Па­
спрабуйце адказаць на другое пытанне сваімі словамі.

48. Паслухайце верш. 

Наш родны край прыгожы самы

Вядома ўсім, што вельмі шмат
куткоў на свеце дзіўных.
Але не менш, а болей, брат,
іх на тваёй радзіме,
у нашым краі дарагім,
у Беларусі роднай.
Не памяняешся ні з кім
яе красою годнай.

(Іван Муравейка)

Г ó д н ы — ​прыгодны для чаго-небудзь, для якіх-небудзь 
мэт.

Ці згодны вы з думкамі, якія выказваюцца ў вершы?
Колькі ў вершы сказаў?
Спішыце сказ — ​назву верша. Правільна пішыце сказ. Пач­
ніце з вялікай літары, у канцы пастаўце кропку.

49. Паслухайце верш. Разгледзьце фотаздымак.

Радзіма

Змалку звалі цябе
мы прыгожай Радзімаю,
Беларусь, Беларусь,
як ты сэрцу любімая!

Беларусь, над табой
неба з яснымі зорамі,
паглядаеш на іх
ты вачамі-азёрамі.

На тваёй галаве
хустка ярка-чырвоная,

ты ва ўборах лясоў
маладая,
                зялёная!

А на ўбранні палёў
вецер золата гушкае,
расплыліся па ім
рэкі сінімі стужкамі.

(Паводле Петруся Броўкі)

Як называюць нашу Радзіму?
Якой паўстае наша Радзіма ў гэтым паэтычным творы?
Скажыце сваімі словамі, якія малюнкі прыроды вы ўяўляеце 
пасля праслухвання верша.
Ці прыгожая прырода нашай краіны?
З якім настроем трэба чытаць гэты верш?
Чаго шмат у Беларусі? (лясоў, рэк, азёр)
Якія гарады, рэкі, азёры Беларусі вы ведаеце?
Па жаданні вывучыце верш або яго частку на памяць.

50. Прачытайце прыказкі.

У чужой старонцы не так свеціць і сонца.
Дзе маці нарадзіла, там і Радзіма.
На чужой старонцы і на печы холадна.
За родны край галаву аддай.
У якім з гэтых выказванняў гаворыцца аб неабходнасці аба­
раняць Радзіму? У якім — ​аб тым, якое месца лічыць Радзімай?

Спішыце прыказкі прыгожа, як у практыкаванні.
З якой літары, вялікай ці малой, пачынаюць пісаць кожны 
новы сказ?
Якое слова ў другой прыказцы напісана з вялікай літары? 
Чаму?
Які знак прыпынку стаіць у канцы кожнага сказа?

51. Прачытайце верш.

Не ахапіць яе вачамі —
нівы, пожня і ралля…
Скрозь яна перад намі —
наша маці-зямля.

Гэта ўсё дарагое
я ад малку люблю.
Як жа нам не любіць
нашу маці-зямлю!

Яна ж корміць і поіць,
апранае адна.
Выйдзі, глянь ты вясною,
як гамоніць яна.

Друг мой юны, таварыш,
тут мы ўсе ўзраслі.
Хіба лепей ёсць мары,
чым аб нашай зямлі?

(Пятрусь Броўка)

Н і в а  — ​падрыхтаванае для сяўбы або засеянае поле.
П ó ж н я  — ​луг, сенажаць; зжатае поле.
Р а л л я  — ​узараная глеба, узаранае поле.

Як называе Радзіму паэт у гэтым вершы?
За што, на яго думку, патрэбна любіць Радзіму?
Прачытайце апошні сказ верша. Які знак прыпынку стаіць 
у канцы гэтага сказа?
Якія знакі прыпынку стаяць у канцы ўсіх астатніх сказаў?
Запішыце па памяці сказы з клічнікам і пытальнікам на канцы.

52. Прачытайце тэкст.

Мая Радзіма

Мая Радзіма  — ​гэта краіна, дзе я  нарадзіўся. Гэта 
краіна маіх бацькоў і дзядоў. Мая Радзіма — ​Рэспубліка 
Беларусь. Яна вялікая і цудоўная.

Мінск — ​сталіца і самы вялікі горад Беларусі. Галоўная 
вуліца горада — ​праспект Незалежнасці. У цэнтры горада — ​
плошча Перамогі. Там узвышаецца помнік воінам і парты‑
занам, якія загінулі падчас Вялікай Айчыннай вайны.

Наша мова — ​беларуская. На ёй дзеці вучацца ў шко‑
лах. На ёй выдаюцца газеты і часопісы. На роднай мове 
беларускія пісьменнікі пішуць цікавыя кнігі.

Знайдзіце ў тэксце сказы, у якіх расказваецца пра сталіцу 
Беларусі. Прачытайце іх.
Якія словы ў гэтай частцы напісаны з вялікай літары? Што 
яны абазначаюць? Якія яшчэ словы ў тэксце напісаны з вя­
лікай літары?
Спішыце частку тэксту, у  якой расказваецца пра сталіцу 
Беларусі.
Колькі сказаў у тэксце? Якія словы ў тэксце, акрамя першых 
слоў кожнага сказа, пішуцца з вялікай літары? Растлумачце, 
чаму.

53. Спішыце словы і спалучэнні слоў.

Радзіма, Рэспубліка Беларусь, Мінск, Беларусь, прас‑
пект Незалежнасці, плошча Перамогі, Вялікая Айчынная 
вайна.

Растлумачце напісанне слоў з вялікай літары.
Складзіце і запішыце тры сказы з выкарыстаннем дадзеных 
слоў і словазлучэнняў.

З вялікай літары пішуцца словы, якія абазначаюць уласныя 
назвы. Сярод іх імёны, прозвішчы і  імёны па бацьку лю-
дзей, мянушкі жывёл. А таксама назвы краін, гарадоў, рэк, 
азёр, вёсак, вуліц, часопісаў, фабрык і г. д.

54. Разгледзьце фотаздымак. Якім на ім адлюстраваны Мінск?

Паслухайце словы і спалучэнні слоў: вялікі, прыгожы, малень- 
кі, шматпавярховыя дамы, шырокія вуліцы, паркі, невялікія 
домікі, вузенькія вулачкі.
Якія з  гэтых слоў і  спалучэнняў слоў не  падыходзяць для 
апісання Мінска?

Паслухайце іх яшчэ раз. Падымайце руку, калі пры дапамозе 
названых слоў і спалучэнняў слоў можна апісаць Мінск.
Спішыце тыя словы і  спалучэнні слоў, якія падыходзяць 
да  апісання Мінска. Складзіце і  запішыце адзін сказ пра 
Мінск. Выкарыстоўвайце словы або спалучэнні слоў, якія вы 
запісалі.

55. Прачытайце верш.

Мой родны Мінск,
пад небам жураўліным
жыві, квітней пад зоркай залатой.
Ты для мяне на ўсёй зямлі — ​адзіны,
цябе люблю я ўсёй душой.

(Пімен Панчанка)

Якія пачуцці да Мінска выказвае паэт у гэтым вершы?
Чаго ён жадае Мінску? Адкажыце словамі з верша.
Спішыце ў радок першы сказ верша. Правільна аформіце 
яго на пісьме. Пачніце з вялікай літары, а ў канцы пастаўце 
кропку. Якая назва ў гэтым сказе напісана з вялікай літары?

56. Паслухайце тэкст. Разгледзьце фотаздымкі да яго.

Мінск

Мінск  — ​вялікі горад. У  ім жыве шмат людзей. Тут 
многа шматпавярховых дамоў, заводаў, фабрык, школ, 
магазінаў, тэатраў, паркаў.

У Мінску многа вуліц. Па іх ходзяць розныя машыны, 
аўтобусы, тралейбусы, трамваі. Ёсць у  сталіцы Беларусі 
падземная чыгунка — ​метро.

У Мінску друкуюць газеты, часопісы, кнігі. Гэтая кніга 
надрукаваная таксама ў Мінску.

Прачытайце частку тэксту, якой адпавядае першы фотазды­
мак. Чаго шмат у Мінску?
Якія фотаздымкі адлюстроўваюць змест другой часткі тэксту? 
Якія віды транспарту ёсць у Мінску?
Прачытайце частку тэксту, якая адлюстравана на чацвёртым 
фотаздымку.
Якія словы напісаны ў тэксце з вялікай літары? Растлумачце, 
чаму.
Які знак прыпынку стаіць у канцы кожнага сказа? Як у ру­
скай мове называецца гэты знак прыпынку?
Дайце назву кожнай частцы тэксту. Запішыце назву тэксту 
і яго частак. У вас атрымаўся план тэксту.

57. Разгледзьце фотаздымкі. Прачытайце подпісы пад імі.

Возера  
Нарач

Белавежская  
пушча

Сафійскі сабор 
у Полацку

Касцёл святого 
Сымона і святой 
Алены ў Мінску

Брэсцкая  
крэпасць

Курган  
Славы

З якой літары напісаны назвы знакамітых мясцін Беларусі?
Што вы ведаеце пра кожную з гэтых мясцін? Раскажыце.
Запомніце гэтыя назвы. Іх ведае кожны жыхар нашай краіны.

Спішыце назвы вядомых мясцін Беларусі. Пішыце іх з вялі­
кай літары.
Складзіце і запішыце тры сказы. Выкарыстайце ў іх назвы 
знакамітых мясцін Беларусі.

58. Прачытайце словы. Што яны абазначаюць?

Ві́цебск, Го́мель, Нясві́ж, Брэст, По́лацк, Магілёў, 
О́рша, Ко́брын, Ашмя́ны, Рагачо́ў, Саліго́рск, Гро́дна.

Звярніце ўвагу на націскі ў словах.
З якой літары напісаны ўсе назвы гарадоў?

Спішыце словы ў алфавітным парадку. Пастаўце ў словах націск.

У беларускай мове літары о, ё, э знаходзяцца заўсёды пад 
націскам.

59. Правядзіце гульню «Беларускія гарады». Кожны рад на­
зывае па чарзе горад. Перамагае той рад, які апошнім на­
заве беларускі горад.
Гэтак жа правядзіце гульні «Нашы вёскі», «Рэкі Беларусі».

60. Адкажыце на пытанні.
Як называецца ваш горад або вёска?
Ваш горад (вёска) вялікі(ая) ці маленькі(ая)?
Ці ёсць паблізу ад вас возера ці рака? Як яна (яно) на‑

зываецца?
Ці бывалі вы ў лесе? Якія жывёлы там водзяцца?
Якія ягады і грыбы вы збіралі?
Якія расліны растуць на лузе?
Якіх птушак вы бачылі паблізу ад свайго дома?
Ці любіце вы родны(ую) горад або вёску?
Запішыце адказ на першае пытанне. Правільна афармляйце 
сказ на пісьме. Назву пішыце з вялікай літары.

61. Разгледзьце фотаздымкі.

Правообладатель Выдавецкі цэнтр БДУ



43

Які з малюнкаў падобны на тое месца, дзе вы жывяце?
Паспрабуйце расказаць, якая ваша вёска ці ваш горад.
Намалюйце на лісце паперы каляровымі алоўкамі вёску ці 
горад. Зрабіце адпаведны подпіс: «Мой горад» ці «Мая вёска».

62. Паслухайце тэкст знакамітага беларускага пісьменніка.

Калі станеце дарослыя, яны будуць яшчэ прыгажэй‑
шымі, нашы вёскі і  гарады. Вы пройдзеце па  іх вуліцах 
і захопіцеся. Вам захочацца прыкласці свае веды і ўмель‑
ства для таго, каб зрабіць іх дзівам дасканаласці. А зямлю 
нашу — ​найлепшай у свеце зямлёй.

І трэба многа, вельмі многа ездзіць, сябры. Вы мала‑
дыя. І калі будзеце часта жыць «на колах», шмат хадзіць 
і падарожнічаць, вы пагледзіце многае ў свеце. Але перш 
за  ўсё вам трэба ведаць свой прыгожы край. Ездзіце. 
З  экскурсіямі, да  сваякоў або сяброў. Вы ўбачыце ўсе 
канцы нашай мілай, ласкавай, яркай краіны. Убачыце 
Прыдняпроўе і Панямонне, роўных якім па прыгажосці 
няма мясцін на  зямлі. Убачыце далёкія агні новабудоў‑
ляў. Цёмныя волаты замкаў, партызанскія зямлянкі і вя‑
сёлку Каложы. Будзеце слухаць музыку нашай пявучай 
мовы і нашы пяшчотныя песні. І ўбачыце зуброў і аленяў. 
Пройдзеце па  зажураных пушчах Палесся. І, галоўнае, 
пазнаеце свой гасцінны, добры, горды і таленавіты народ.

Любіце гэтую святую зямлю аддана і да канца.

(Паводле Уладзіміра Караткевіча)

В ó л а т  — ​асілак, велікан.
Д а с к а н á л а с ц ь   — ​прадуманасць, беззаганнасць; 
рус. совершенство.
З а ж ý р а н ы  — ​сумны, маркотны.

З якой парадай звяртаецца да вас пісьменнік?
Чаму ён раіць шмат падарожнічаць?

Задайце пытанні адно аднаму. Адкажыце на  іх, каб у  вас 
атрымалася невялікая размова.
У якіх мясцінах Беларусі ты быў?
Ты быў там з экскурсіяй ці ў гасцях?
Што табе там найбольш спадабалася?
У якой мясціне Беларусі ты хочаш пабываць? Чаму?

63. Прачытайце верш.

Ёсць на свеце такія краіны,
дзе расце нават хлеб на галлі,
а мне нашы бярозы, каліны,
нашы краскі ў душу заплылі.

Я харошых краёў бачыў многа.
Многа пройдзена дальніх дарог.
А найлепшая тая дарога,
што вядзе на бацькоўскі парог.

Кажуць: дома вуглы памагаюць,
дома жыць і рабіць весялей…
Чалавек без бацькоўскага краю,
як без песні ў гаі салавей.

(Антон Бялевіч)

Якая мясціна на зямлі чалавеку мілейшая за ўсе?
Вывучыце верш на памяць.

БУДЗЕМ ВЕТЛІВЫЯ

64. Паслухайце ветлівыя словы беларускай мовы.

Дзень добры, вітаю вас, прашу прабачэння, калі ласка, 
дзякую, будзьце ласкавы, смачна есці, да пабачэння, хлеб-
соль, да сустрэчы.

Паўтарыце ветлівыя словы і выразы беларускай мовы за на­
стаўнікам.
Прачытайце іх самі.
З дапамогай якіх слоў вітаюцца? Развітваюцца? Просяць 
прабачэння? Жадаюць прыемнага апетыту? Выказваюць 
просьбу?

65. Прачытайце ветлівыя словы і выразы, якія выкарыстоў­
ваюцца ў рускай мове.

Здравствуйте, приветствую вас, прошу прощения, по‑
жалуйста, спасибо, приятного аппетита, до  свидания, 
до встречи.

Якім выразам і словам з практыкавання 64 адпавядаюць гэ­
тыя рускія словы ветлівасці?

Пагуляйце: адзін рад чытае ветлівы выраз на рускай мове, 
другі — ​беларускі адпаведнік.
Пасля рады мяняюцца ролямі.

Будзем 
ветлівыя

66. Разыграйце сітуацыю. Звярніцеся да  сябра або сусе­
да па  парце з  просьбай. Папрасіце ручку, аловак, кнігу ці 
што-небудзь іншае.
Выкарыстайце ветлівыя словы: калі ласка, будзь ласкавы, вя­
лікі дзякуй, дзякую.
Узор.
—  Віця, дай мне, калі ласка, кнігу.
—  Вазьмі.
—  Вялікі дзякуй.

67. Прачытайце прымаўкі.

Ласкавае слова што вясновы дзень.
Добрае слова чуваць далёка.
Ветлівыя людзі ветліва размаўляюць.
Растлумачце значэнне гэтых прымавак.

Спішыце сказы прыгожа, як у практыкаванні.

68. Разгледзьце малюнкі. Прачытайце подпісы пад імі.

Добры дзень! Віншую!

Вы прачыталі ветлівыя словы 

Калі ласка! Смачна есці!

аднаго з удзельнікаў размовы. 
Падумайце, якія ветлівыя словы ў кожнай сітуацыі патрэбна 
выкарыстаць у адказ.

69. Прачытайце верш.

Ветлівыя словы

Калі ласка, дзякуй,
добры дзень —
ветлівыя словы
чую ад людзей.

Я таксама буду
імі даражыць:
з ветлівымі словамі
лёгка жыць.

(Тадзіяна Кляшторная)

Чаму лёгка жыць з ветлівымі словамі?
Знайдзіце ў вершы ветлівыя словы беларускай мовы. Калі 
яны ўжываюцца?

Запішыце ветлівыя словы, якія ўжыты ў вершы. Працягніце 
гэты рад ветлівых слоў.
Узор. Калі ласка, дзякуй, добры дзень, …

70. Прачытайце верш.

Чатыры пажаданні

Добра, калі ты змалку
можаш вітаць людзей.
Раніцай: «Добрага ранку!»
І апаўдня: «Добры дзень!»
Увечары пры сустрэчы
знаёмым сказаць: «Добры вечар!»
А соннаму сонейку нанач
і ўсім добрым людзям: «Дабранач!»

(Васіль Вітка)
Якія чатыры ветлівыя выразы выкарыстоўваюць людзі на пра­
цягу дня?
Як гэтыя выразы гучаць на рускай мове?

71. Прачытайце верш. Адкажыце на пытанне, якім заканчва­
ецца верш.

Калі я знаёмых
ці родных спаткаю, вітаюся,
зняўшы ўбор з галавы,
і ветла кажу,
калі што ў іх спытаю:
—  Вялікі вам дзякуй!
Прабачце. А вы?

(Анатоль Клышка)

Якія яшчэ ветлівыя словы выкарыстаны ў  гэтым вершы? 
Ці карыстаецеся вы такімі словамі па-руску? Як яны гучаць?

72. Прачытайце верш.

Два шчырых словы

Чароўнай музыкай сагрэты,
як песня родная ці казка,
як зоркі ясныя над светам,
два шчырых словы — ​«калі ласка».

Яны ад шчодрасці народа,
ад чысціні яго, спагады,
як песня родная ці казка,
два шчырых словы — ​«калі ласка».

(Алег Лойка)

Якім ветлівым словам беларускай мовы прысвечаны верш?
З чым паэт параўноўвае словы калі ласка?
Вывучыце верш на памяць. Запішыце яго па памяці.

73. Прачытайце і запішыце ветлівыя выразы на беларускай 
мове.

Дзень добры! Добры дзень! Добры вечар! Прывітанне!
Калі ласка! Будзьце ласкавы! Дзякую вам! Вельмі ўдзяч-
ны вам! Шчыры дзякуй вам! Сардэчна запрашаем! Бы-
вайце здаровы! Добрага вам здароўя! Усяго добрага! 
Шчасліва! Шчаслівай дарогі! Добрай ночы! Дабранач!

Смачна есці! Хлеб ды соль! Вялікі расці! Даруйце, калі 
ласка! Прабачце! Выбачайце!

Назавіце сітуацыі, калі выкарыстоўваецца кожны з ветлівых 
выразаў беларускай мовы.
Калі ў вашым школьным жыцці магчыма выкарыстанне кож­
нага з гэтых выразаў?

Разыграйце некалькі такіх сітуацый.

Запішыце некалькі ветлівых выразаў на выбар.

74. Паслухайце тэкст.

Маркіза

Мне пазванілі ў дзверы. Я адчыняю. Перада мной ста‑
яць тры дзяўчынкі. Яны вітаюцца:

—  Добры дзень!
—  Добры дзень! — ​адказваю ім.
—  Ці не заходзіла да вас кошачка?
—  Не.
—  Прабачце, калі ласка, мы пойдзем.
На гэтым не хочацца развітвацца з імі, і я пытаюся:
—  А як жа яе завуць?
—  Маркіза.
Дзяўчынкі, зразумела, будуць шукаць кошачку ў сусе‑

дзяў. Трэба дапамагчы ім.
—  Калі Маркіза зойдзе да нас, дык я скажу, што вы яе 

шукаеце.
—  Дзякуем вам.

(Паводле Янкі Брыля)

Ці ветліва размаўляюць дзяўчынкі?
Якія словы ветлівасці яны выкарысталі?
Якія словы сказаны ў жарт? Ці зразумее кошачка, калі ёй 
скажуць, што яе шукаюць?

Разыграйце сітуацыю. Прачытайце размову дзяўчынак і да­
рослага чалавека.

Размова двух або некалькіх чалавек называецца дыялогам.

75. Прачытайце верш.

Сціхла, задрамала
груша каля хаты.
Добрай ночы, мама!
Добрай ночы, тата!

Птушкі селі ў гнёзды
позняю часінай.
Добрай ночы, сёстры!
Добрай ночы ўсім вам!

(Ніл Гілевіч)
Якія ветлівыя словы ўжывае паэт у гэтым вершы?

Выпішыце іх.

76. Паслухайце тэкст.

Дзелавы шафёр

Рыгорку падарылі машыну. Ездзіў ён па хаце, ездзіў, 
нарэшце прыпыніўся.

Мама кажа:

—  А шафёр хто?
—  Хто, хто! Панік у паліто.
—  Куды едзеш?
—  Куды, куды! На Кудыкіну гару.
—  А дзе тая гара?
—  Дзе, дзе! На барадзе.
—  Чаго едзеш туды?
—  Чаго, чаго? Прывезці таго-сяго.
—  Шафёрык, давай снедаць!
—  Не, мама, трэба ехаць!

(Уладзімір Ліпскі)

Вялікі ці малы шафёр?
Ці выкарыстоўваў хлопчык ветлівыя словы ў размове з ма­
май? Як вы думаеце, чаму? Якія ветлівыя словы можна вы­
карыстаць у гэтай сітуацыі?

�Прачытайце дыялог па асобах. Хай адзін вучань чытае словы 
маці, другі — ​словы Рыгоркі.

77. Уявіце, што ваша маці запрашае вас абедаць.
Як гэта яна робіць? Што скажа? Што вы ёй адкажаце? Якія 
ветлівыя словы вы выкарыстаеце?

Разыграйце гэту сітуацыю.

78. Уявіце наступныя сітуацыі.

1. Раніцай вы вітаецеся з выхавальніцай або настаўні‑
цай. Якія беларускія ветлівыя словы вы выкарыстаеце?

2. Вы абедаеце ў  школьнай сталоўцы. Якія ветлівыя 
словы вы скажаце адзін аднаму? Што адкажаце на  па‑

жаданне прыемнага апетыту? Як падзякуеце школьнаму 
повару за смачны абед?

3. Вечарам вы кладзяцеся спаць. Што пажадаеце адно 
аднаму? Што адкажаце на пажаданне добрай ночы?

Разыграйце гэтыя сітуацыі.

79. Паслухайце тэкст.

Добрае слова

У  трамвай праз пярэднія дзверы ўваходзіў старэнькі 
дзядок. Хлопчык убачыў, як  цяжка падымацца старому 
чалавеку з нізкай прыступкі. Ён усхапіўся з лаўкі і падаў 
руку.

Дзядуля падзякаваў.
—  Сядайце, калі ласка, на маё месца, — ​паказаў хлоп‑

чык на лаўку.
—  Сядзі-сядзі. Мне недалёка ехаць.
Хлопчык быў настойлівы.
—  Ну я вас прашу, дзядуля, сядайце.
Прыйшлося паслухацца. Дзядуля сеў, прыхіліў хлоп‑

чыка да сябе і спытаў:
—  Як жа цябе зваць?
—  Юра.
—  У якім жа ты класе, хлапчына, вучышся? — ​зірнуў 

дзядуля на Юраў партфель.
—  У трэцім.
—  Малайчына. Старайся, старайся. Я ў твае гады і ад‑

наго класа не скончыў. Толькі і ўмею распісацца. Ды і то 
навучыўся, калі мне было дваццаць гадоў.

—  Дык вы і  казак гэтых не  чыталі?  — ​Юра дастаў 
кніжку з партфеля.

—  Не. Казкі расказвала мне маці.
—  Ой, дзядуля, колькі цікавага вы не ведаеце! — ​па‑

шкадаваў хлопчык. — ​Каб жылі блізка ад нас, я і вам чытаў 
бы… Тату і маме я кожны вечар чытаю.

Дзядуля паглядзеў у акно і сказаў:
—  Ну, мне скора выходзіць. Ты куды  — ​у  школу 

ці са школы едзеш?
—  У школу.
—  Настаўнік ці настаўніца вучыць цябе?
—  Настаўніца.
—  Сядай на маё месца, — ​устаў дзядуля, — ​і перадай 

настаўніцы дзякуй. Скажы: «Ад дзядулі Сцяпана Міхай‑
лавіча».

—  Вы ведаеце нашу Вольгу Пятроўну?  — ​здзівіўся 
Юра і сеў на лаўку.

—  Не. Але ты перадай ад мяне дзякуй, прашу цябе! — ​
ужо з прыступкі гукнуў дзядуля.

«А за што перадаваць дзякуй незнаёмай настаўніцы? — ​
паціснуў плячамі Юра. — ​Прывітанне і то знаёмым толькі 
перадаюць, а тут — ​дзякуй…»

Настаўніца ўвайшла ў  клас, і  Юра перадаў ёй дзяду‑
леву падзяку. Вольга Пятроўна распытала, дзе і калі гэта 
было. Трошкі захвалявалася і падзякавала вучню за прыне‑
сенае добрае слова.

А за што ўсё ж дзякаваў дзядуля настаўніцы? Можа, 
ты ведаеш?

(Паводле Алеся Пальчэўскага)

Адкажыце на пытанні, якія зададзены ў канцы апавядання.

Знайдзіце і прачытайце ветлівыя словы і выразы, якія выка­
рыстоўвалі Юра і дзядуля.
Што можна сказаць пра хлопчыка Юру? Які ён?
Якія словы з прыведзеных ніжэй не падыходзяць для ха­
рактарыстыкі Юры? Чаму?
Запішыце тыя словы, якія падыходзяць для характарыстыкі 
Юры.
Выкарыстайце патрэбныя словы: добры, чулы, бессардэчны, 
ветлівы, няўважлівы, выхаваны, спагадлівы.
Узор. Юра добры, …

80. Разгледзьце малюнкі. 

Што адбываецца ў кожнай сітуацыі, адлюстраванай на ма­
люнках?
Якія ветлівыя словы патрэбна ўжыць у кожным выпадку?
Разыграйце кожную сітуацыю па асобах.
Выкарыстоўвайце дыялогі.

81. Сачыце за тым, як чытае дыялог настаўнік.

—  … . Прачынайся, сыночак. Снеданне хутка будзе га‑
това.

—  … . Я зараз, памыюся і хуценька апрануся. Ой, як 
смачна пахне!

—  …! Снедай, бо ўсё астыне.
—  …, мама.
—  Расці здаровым, сыночак.

Калі адбываецца гэта размова?
Хто ўдзельнічае ў дыялогу?
Якімі ветлівымі словамі можна дапоўніць дыялог?
Прачытайце дыялог самі. Дапоўніце яго неабходнымі ветлі­
вымі словамі.
Выкарыстайце выразы: добрай раніцы, прыемнага апетыту.

82. Паслухайце тэкст.

Сёння ты чакаеш гасцей. Не забудзь прыбраць у пакоі 
і апрануць чыстае адзенне.

Госці стукаюць у дзверы. Хутчэй адчыняй! Сустракай 
іх ветліва, з  усмешкай. Дапамажы гасцям распрануцца 
і запрашай у пакой. Не забудзь пазнаёміць іх з бацькамі.

Старайся, каб гасцям было весела і прыемна. Запрасі 
іх за стол. Сачы, каб госці не сядзелі перад пустымі талер‑
камі. Праводзь гасцей да дзвярэй. Дапамажы ім апрануцца 
і адчыні дзверы. Не забудзь развітацца.

(Паводле Аляксея Дорахава)

Ці выконваеце вы такія правілы паводзін, калі да вас пры­
ходзяць госці?
Якія ветлівыя словы будуць ужыты, калі да  вас прыдуць 
госці?

Прачытайце тэкст самі.

Разыграйце сітуацыі, якія ў ім апісаны.
Выкарыстайце неабходныя ветлівыя словы беларускай 
мовы.

83. Выкарыстайце беларускія ветлівыя словы ў вашым звы­
чайным школьным жыцці.
Пражывіце адзін дзень з беларускімі ветлівымі словамі. Ві­
тайцеся і развітвайцеся па-беларуску, дзякуйце, выказвайце 
просьбы, прасіце прабачэння. Жадайце прыемнага апетыту, 
добрай ночы на беларускай мове.
Калі будзеце памыляцца, выпраўляйце адно аднаго.
Паспаборнічайце: вызначце, хто лепш за ўсіх справіўся з гэ­
тым заданнем.

СВЯТЫ Ў НАШЫМ ЖЫЦЦІ

Дзень нараджэння

84. Разгледзьце малюнак. Адкажыце на пытанні.

Чаму да дзяўчынкі прыйшлі госці? Якое ў яе свята?
Што прынеслі дзеці сваёй сяброўцы?
Як дзяўчынка сустракае гасцей?
У якое адзенне, святочнае ці будзённае, апрануты дзеці?
Якія ветлівыя словы скажуць сябры дзяўчынцы? Што яна ім 
адкажа?

Святы
ў нашым 
жыцці

85. Прачытайце і запішыце сказ, які ўтвораны з імёнаў дзя­
цей і слова дружбакі. 

Данік, Рома, Улад, Жэня, Барыс, Ала, Каця, 
Ігар — ​дружбакі.

Растлумачце напісанне вялікай літары ў словах сказа.
Ці ёсць дружбакі ў вашым класе? Назавіце іх імёны. Якімі 
іншымі словамі можна назваць дружбакоў?
Напішыце імёны сяброў з вашага класа. Пасля імёнаў на­
пішыце слова дружбакі ці словы сябры, таварышы. Пішыце 
імёны з вялікай літары.

86. Паслухайце сказы. Ці можна назваць іх тэкстам? Чаму?

Дзень нараджэння

У Сярожы быў дзень нараджэння. Яму споўнілася дзе‑
сяць гадоў.

Мама з самай раніцы рыхтавала стол. Яна спякла вя‑
лікі торт.

Тата выканаў запаветнае Сярожава жаданне. Ён па
дарыў сыну веласіпед.

У госці да Сярожы прыйшлі сябры — ​Рыгорка і Міша. 
Яны прынеслі маленькага пушыстага коціка.

Тата, мама, Сярожа і госці сядзелі за сталом, пілі чай 
з тортам і жартавалі. Усім было весела.

(Паводле Уладзіміра Паўлава)

У  каго быў дзень нараджэння? Колькі гадоў споўнілася 
Сярожы? Ён старэйшы ці малодшы за вас? На колькі гадоў?
Хто сябры Сярожы? Што яны яму падарылі?

Правообладатель Выдавецкі цэнтр БДУ



60

Прачытайце тэкст самі. Правільна вымаўляйце спалучэнне 
літар дж і дз.
Напішыце імёны вашых сяброў.

Некалькі сказаў, звязаных паміж сабой па сэнсе і  інтана-
цыяй, называюцца тэкстам. Інтанацыя ў сказе можа быць 
апавядальнай, пытальнай, пабуджальнай. У залежнасці ад 
яе сказы могуць быць апавядальнымі, пытальнымі, пабу-
джальнымі.

87. Сачыце, як чытае дыялог настаўнік. Ці з’яўляецца дыялог 
тэкстам? Успомніце з урокаў рускай мовы.

—  Дзяніска, табе падарунак!
—  О! Я вельмі люблю падарункі.
—  Развязаць пакуначак?
—  Калі ласка! Вельмі ж цікава.
—  Глядзі, што я табе купіла.
—  Машынка! Гэта будзе мая любімая цацка!
—  Ой! Я  забылася павіншаваць цябе з  днём нара‑

джэння! Жадаю табе ўсяго самага лепшага!
—  Дзякую табе!

У каго дзень нараджэння: у хлопчыка або ў дзяўчынкі? Як 
яго завуць?
Хто падарыў хлопчыку машынку? Ці спадабалася яна яму? 
Па чым вы гэта зразумелі?
Прачытайце дыялог па  асобах. Перадавайце з  дапамогай 
інтанацыі пачуцці дзяцей: таго, хто дорыць падарунак і таго, 
хто яго прымае.

Правообладатель Выдавецкі цэнтр БДУ



61

88. Паслухайце парады, як выбраць падарунак для сябра.

Цябе запрасілі на  дзень нараджэння. Што падарыць 
сябру?

Прапаную табе некалькі парад.
Падарунак трэба рыхтаваць таемна.
Успомні, што любіць твой сябар, аб якой рэчы ён даўно 

марыць.
Не старайся патраціць шмат грошай. Цана падарунка 

вымяраецца не  ў  грошах. Лепш падары таварышу сваю 
любімую гульню або дыск. Самаробны альбом або пенал. 
А яшчэ лепш — ​кнігу ці малюнак.

Маме будзе вельмі прыемна атрымаць у  падарунак 
зробленую тваімі рукамі рэч: рамку, палічку, шкатулку 
або вышытую сурвэтку.

(Паводле Аляксея Дорахава)

П а р á д а — ​прапанова, як дзейнічаць, рада; рус. совет.
С у р в э т к а   — ​прадмет сталовай бялізны; рус. сал
фетка.

Як вы разумееце выраз: цана падарунка вымяраецца не ў гро­
шах? А ў чым?
Што лепш падарыць сябру?
Якім падарункам можна парадаваць маму?
Ці перадорваюць другім тое, што раней падарылі табе? Чаму?
Знайдзіце ў  тэксце сказ, у  канцы якога стаіць пытальнік. 
З якой інтанацыяй яго патрэбна чытаць?
Які знак прыпынку стаіць у канцы ўсіх астатніх сказаў?
Ці звязаны ўсе гэтыя сказы паміж сабой па сэнсе?
Ці з’яўляюцца яны тэкстам?

89. Раскажыце, якія падарункі вы атрымалі на свой апошні 
дзень нараджэння.
Што вам падарылі бацькі? Сябры?
Ці запрашалі вы гасцей на свой дзень нараджэння?
Колькі гадоў вам споўнілася?
Якія падарункі вы дарылі на дзень нараджэння сваёй маці, 
сябрам?
Адкажыце на пытанні па-беларуску.

90. Прачытайце сказ.

Мой дзень нараджэння чатырнаццатага жніўня.

Скажыце, калі дзень нараджэння кожнага з вас.
З дапамогай настаўніка назавіце чысло і месяц свайго на­
раджэння па-беларуску.
Спішыце спачатку сказ з кнігі. Пасля запішыце дату свайго 
нараджэння.

91. Прачытайце верш. Ці з’яўляецца верш тэкстам?

Добры госць

Добры госць
есць, што ёсць.
У благога свая чэсць:
што ёсць — ​не есць.

(Васіль Вітка)

Б л а г і ́— ​дрэнны; рус. плохой.

Якое правіла паводзін у гасцях закладзена ў гэтым вершы?
Як паводзіць сябе добры госць, а як — ​дрэнны?
Як вы паводзіце сябе ў гасцях: як добры госць ці як благі?
Навучыцеся чытаць верш-скорагаворку хутка.
Вывучыце яе на памяць.

92. Прачытайце сказы. Дакажыце, што яны з’яўляюцца 
тэкстам.

У Лены свята

У  Лены дзень нараджэння. Яна дапамагае маці на‑
крыць на стол. Дзяўчынка ставіць на стол кубачкі са спо‑
дачкамі, вазачкі з варэннем, раскладвае чайныя лыжачкі. 
У цэнтры стала на  прыгожым блюдзе стаіць торт. Вакол 
яго — ​вазы з садавінай, пірожнымі, цукеркамі. Да Лены 
прыйдуць у госці сябры. Трэба іх добра пачаставаць.

К ý б а к   — ​невялікая, звычайна з  ручкай, пасудзіна 
для піцця з фарфору ці гліны.
С а д а в і н а  — ​плады садовых дрэў.
С п ó д а к   — ​невялікая талерачка, на  якую ставіцца 
кубак ці шклянка.

Якое свята ў Лены?
Як яна рыхтуецца да прыходу гасцей?
Чым Лена будзе частаваць гасцей?
Раскажыце, як Лена дапамагае маці накрываць на стол.

93. Паслухайце тэкст.

Сюрпрыз

Летам Іна прачынаецца раненька. Памые халоднай ва‑
дою твар і яшчэ да сняданку выбягае ў скверык. Там хто-не‑
будзь з  сябровак ужо чакае яе. Вось і  сёння нешта доўга 
загулялася з раніцы.

Дзядуля падышоў да  акна, паглядзеў. У  скверыку 
дзяўчынак не відаць. Дзе ж Іна? Бабуля недзе ў магазіне.

Тут якраз і пастукала ўнучка. Да званка яшчэ не можа 
дацягнуцца, малая.

—  Ведаеш, дзядуля, мяне Літа запрасіла на дзень на‑
раджэння!

—  Вельмі добра!
—  Лену, Любу і Валю таксама запрасіла. Яшчэ ўчора. 

Яны, дзядуля, падарункі купілі. А з чым я пайду?
—  Давай разам падумаем пра падарункі, Іначка.
—  Ведаеш, я  прыдумала! Куплю каробку цукерак. 

Куплю кніжку з малюнкамі. Напішу на ёй, што гэта Ліце 
ад мяне. У бабулі вазьму ружовую стужку і завяжу прыго‑

жым банцікам. Яшчэ падару ёй аксамітнага пеўніка, іх 
у мяне аж два.

—  Добра, — ​сказаў дзед, — ​але, ведаеш, занясі Ліце 
не аксамітнага, а жывога пеўніка. Схаваем яго ў вялікую 
прыгожую каробку…

У дзесяць гадзін па Іну забеглі сяброўкі Валя і Лена.
—  Хутчэй, а то спознімся!
Бабуля ледзь угаварыла іх разам паснедаць, бо запра‑

сілі іх на адзінаццаць, а цяпер толькі дзесяць гадзін.
Якое ўжо там снеданне! Упершыню ў жыцці дзяўчынкі 

самастойна ішлі на дзень нараджэння сяброўкі.
Бабуля сама аж да дзвярэй Літы несла каробку з пеў‑

нікам. Валя і Лена вельмі цікавіліся, што ў каробцы, але 
Іна не  сказала. Яна дала дзеду слова, што да  апошняй 
хвіліны не адкрые сакрэт.

У хаце кожная з сябровак паднесла падарункі імянін‑
ніцы. Літа брала іх і, не спяшаючыся, паважна дзякавала 
гасцям. Іна паставіла вялікую прыгожую каробку на 
крэсла. Усе, хто быў у пакоі, з цікавасцю паглядалі на яе.

—  А што тут? — ​запытала Літа.
—  Сюрпрыз, — ​таямніча сказала Іна, як вучыў яе дзед.
—  Што там за сюрпрыз? — ​падышла Ліціна мама.
—  Трымай, Літа! Гэта ад  мяне і  майго дзядулі,  — ​

сказала Іна.
Літа хуценька развязала каляровыя стужкі і  зняла 

вечка. З каробкі, усім на здзіўленне, залопаўшы крыламі, 
выскачыў прыгожы пеўнік. Ён узляцеў на  стол, крыху 
прыгнуўся. Выцягнуў залацістую шыю, узмахнуў кры‑
ламі і закрычаў:

—  Ку-ка-рэ-ку-у-у!
Гэта, мабыць, азначала:

—  З днём нараджэння-а!
З усіх падарункаў Ліце найбольш спадабаўся пеўнік.
Іна вясёлая вярнулася дахаты. Яна моцна абняла дзя‑

дулю і сказала:
—  Наш падарунак быў самы лепшы!
—  Чаму наш? Ён жа твой.
—  І твой, і  мой,  — ​паправіла ўнучка.  — ​Цётка Ніна 

сказала, што ніхто ніколі не прыносіў такіх цікавых пада‑
рункаў. Гэта быў сапраўдны сюрпрыз.

(Паводле Уладзіміра Мяжэвіча)

А к с а м і ́ т н ы  — ​з шаўковай тканіны з мяккім, глад‑
кім і густым ворсам; рус. бархатный.
В é ч к а  — ​верхняя частка, якая служыць пакрыццём 
якой-небудзь пасудзіны, скрынкі, каробкі; рус. крышка.
С т ý ж к а  — ​вузкая палоска тканіны.

Як звалі дзяўчынку, у якой быў дзень нараджэння?

Каго яна запрасіла на свой дзень нараджэння?
Што хацела падарыць Іна? Што ёй параіў дзядуля?
Ці спадабаўся падарунак Іны Ліце?
Чаму твор мае назву «Сюрпрыз»? Звычайны ці незвычайны 
падарунак зрабіла Іна сваёй сяброўцы?
Знайдзіце і  прачытайце тую частку твора, да  якой ёсць 
ілюстрацыя.

94. Прачытайце сказы.

Прыемна, калі людзі помняць пра твой дзень 
нараджэння, віншуюць цябе.

А ты помніш дні нараджэння сваіх родных 
і блізкіх?

Колькі чалавек у сям’і — ​столькі і дзён на-
раджэння. У гэты дзень дарагая кожнаму твая 
ўвага.

Ці з’яўляюцца гэтыя сказы тэкстам? Чаму?
Знайдзіце сказ, у канцы якога стаіць пытальнік. З якой інта­
нацыяй вы яго прачытаеце?
Адкажыце на пытанне гэтага сказа.
Калі дні нараджэння вашых бацькоў? Братоў і сясцёр? Дзя­
дуль і бабуль?

95. Уявіце, што ў аднаго з вас сёння дзень нараджэння.
Усе астатнія віншуюць таварыша з днём нараджэння, дораць 
падарункі.
Разыграйце гэту сітуацыю па асобах. 
Мяняйцеся ролямі.

96. Прачытайце віншавальную паштоўку.

Якое свята ў Святланы? 

Дарагая Святланка!

Віншую цябе 
з днём нараджэння!

Жадаю табе здароўя, добрай 
вучобы, вясёлага настрою.

Твая сяброўка Тоня

Хто яе віншуе? Якім чынам Тоня гэта 
робіць?
На якія святы дасылаюць віншавальныя паштоўкі? Каму іх 
шлюць?
Ці пасылаюць віншавальныя паштоўкі незнаёмым людзям?
Ці атрымлівалі вы калі-небудзь віншавальную паштоўку? 
Калі так, то з якім святам вас віншавалі?

Спішыце тэкст віншавальнай паштоўкі ў  сшыткі. Замяніце 
пры гэтым імя Святлана імем свайго сябра або сяброўкі. 
А імя Тоня — ​сваім іменем.
Намалюйце побач з віншаваннем у сшытках кветку.

Новы год
97. Разгледзьце фотаздымак. Адкажыце на пытанні.

Да якога свята рыхтуецца дзяўчынка? Што яна робіць?
Чым упрыгожвае ёлку?
Які настрой у дзяўчынкі: радасны, сумны, заклапочаны, пануры?
Ці можна па твары зразумець які настрой дзяўчынкі?
Як вы думаеце, ці чакаюць дзеці Новы год? Чаму вы так ду­
маеце?
А вы чакаеце гэта свята? Чаму вы яго чакаеце?

98. Паслухайце верш. Звяртайце ўвагу на інтанацыю, з якой 
чытае верш настаўнік.

Ёлка

Вырасла яліна ў лесе,
стройная, высокая.
А сягоння Дзед Мароз
гэту ёлку нам прынёс.

Тут і воўк, і мядзведзь
паварочваецца ледзь,
тут і зайка касавокі
неадступна пры лісе.

А як кот пайшоў у скокі —
аж у ладкі білі ўсе:
—  Вось дык лоўкасць у ката —
проста глянуць любата!

А на ёлцы — ​цацак, цацак!
Ззяюць іскры інею,
і шары на ёй зіхцяць
белыя і сінія.

(Ніл Гілевіч)
Хто прынёс дзецям ёлку?
Хто такі Дзед Мароз?
З кім ён прыходзіць на свята?
У што звычайна апрануты Дзед Мароз і Снягурачка?

Як апранаюцца дзеці на навагодняе свята?
Хто такія воўк, мядзведзь, зайка, ліса, кот, аб якіх гаворыцца 
ў вершы?

Прачытайце верш спачатку пра сябе. Пасля прачытайце 
ўслых ланцужком — ​па два радкі кожны. Чытайце яго з ра­
даснай, вясёлай інтанацыяй.
Вывучыце на памяць свае радкі. Раскажыце верш ланцуж­
ком на навагоднім свяце.

99. Упрыгожце свой клас, пакоі да навагодняга свята.
Якія прадметы вам для гэтага спатрэбяцца? Назавіце іх па-
беларуску.
Пастаўце ў класе яловыя галінкі. Развесьце залаты і  сярэ­
браны дожджык, папяровыя гірлянды, на  вокны наклейце 
сняжынкі.

Раскажыце, што вы рабілі, на беларускай мове.

100. Паслухайце і адгадайце навагоднія загадкі.

Заўсёды, летам і зімой,
мае іголачкі са мной.
Галінак у мяне багата.
Зімой прыходжу к вам на свята.

(Васіль Жуковіч)

Які год працягваецца адзін дзень?
Што ў першы дзень года пачынаецца, а ў апошні канчаецца?

Адгадкі: Новы год, каляндар, ёлка.
Запішыце словы-адгадкі прыгожа, як у практыкаванні.

101. Адкажыце на пытанні. Старайцеся гаварыць па-бела­
руску.

Што ставяць у школе напярэдадні навагодняга свята?
Дзе ставяць ёлку?
Хто ўпрыгожвае ёлку ў вашай школе?
Чым яе ўпрыгожваюць?
Якія касцюмы рыхтуюць да свята дзеці?
Што вучацца рабіць дзеці на навагоднім свяце?
Якую песню вы вывучылі?
Ці ўмееце вы хадзіць карагодам?
Ці вывучылі вершы?

Запішыце адказ на першыя тры пытанні на дошцы і ў сшыт­
ках. Ці атрымаўся ў вас тэкст?

102. Паслухайце тэкст.

Новы год людзі стараюцца сустрэць дома. Гэта сямей‑
нае свята. Яго адзначаюць за навагоднім сталом. Ён па
вінен адрознівацца не  колькасцю прыгатаваных страў, 
а прыгажосцю афармлення.

Як жа прыгожа аформіць стол? Заслаць белы адпра‑
саваны абрус. Аднак дарэчы будзе і яркі каляровы: жоўты, 
аранжавы, сіні. Таксама неабходна паставіць самы пры‑
гожы посуд, які ў вас ёсць. Запаліць свечку ў прыгожым 
падсвечніку. Абавязкова павінны быць і  сурвэткі. Лепш 
за ўсё льняныя, накрухмаленыя і прыгожа складзеныя.

Д а р э ч ы  — ​у час, у падыходзячы момант; рус. кстати.
С т р á в а  — ​прыгатаваная ежа; рус. блюдо.

Як афармляюць навагодні стол?
Знайдзіце ў тэксце сказ, які патрэбна чытаць з пытальнай 
інтанацыяй. Які знак прыпынку стаіць на яго канцы?
Запішыце пытальны сказ. Запішыце адказ на яго.

103. Адкажыце на наступныя пытанні.

Праз колькі дзён пачынаецца Новы год?
Дзе вы будзеце яго сустракаць?
Колькі дзён засталося да навагодняга свята ў школе?
Якім па ліку будзе наступны год?

Запішыце адказ на другое пытанне.

104. Паслухайце верш.

Дзіўны, дзіўны Дзед Мароз!

І. Надышоў зімовы вечар…
Дык чаму ж не спіць малеча?
Свецяць вокны, ззяюць ёлкі,
і ў Алеся, і ў Міколкі,
і ў Марыны, і ў Аксаны,
і ў Валерыка таксама.
Пэўна, гэта нездарма?
Можа, скажаш ты, зіма?
А зіма ў адказ смяецца!
Хутка ж Новы год пачнецца!
Сёння ўночы, сёння ўночы
ён па ўсёй Зямлі пракрочыць!
І ў Алега ёлка ззяе.
Падарункаў ён чакае.

Нешта доўга сёння тата
не вяртаецца дахаты.
Толькі раптам: «Стук-стук-стук!»
Да дзвярэй бяжыць хлапчук.

ІІ. Што такое! Вер ці не —
да Алега, як у сне,
завітаў сам Дзед Мароз.
Валасамі ён зарос.
У руцэ трымае мех.
Кажа ён: — ​Здароў, Алег!
Я прынёс табе дарункі —
клюшкі, кніжку, пачастункі.
Хоць вусаты, барадаты,
ды падобны ён на тату!
І такі ж высокі рост…
Дзіўны, дзіўны Дзед Мароз!

ІІІ. — ​Адкажы мне, дзіўны дзед,
адрас мой дастаў ты дзе?
—  Адрас? — ​цётка Завіруха
прагудзела мне на вуха!
—  Хто ж табе шапнуў на вушка,
што даўно хачу я клюшку?
—  Хто? Вядома, дзядзька Сон,
добра ведаў гэта ён!
—  Ну, а колькі табе год,
Дзед Мароз? — ​Ды мо семсот!
—  А чаму ў цябе тады
голас гэткі малады?
—  На паветры, на паветры
я гуляю разам з ветрам.

А як стану на канькі —
мне зайздросцяць юнакі!
—  Дзіўны, дзіўны, дзіўны дзед.
Што ж ясі ты на абед?
—  Ледзяшы, ледзяшы дужа мне па душы,
ды яшчэ сняжынкі, ажно цякуць слінкі!
—  Дзіўна! Як жа ты, раз так,
не прастудзішся ніяк?
Засмяяўся Дзед Мароз:
—  Дужа ты, сынок, падрос!

(Павел Марціновіч)
Ці зразумелі вы, хто быў Дзедам Марозам у вершы?

105. Паслухайце верш па частках.
Адкажыце на пытанні да кожнай часткі.

І. �Як завуць дзяцей, што не спяць? 
Чаму яны не спяць? 
Чаго чакае Алег?

ІІ. �Хто завітаў да Алега? 
На каго падобны Дзед Мароз? 
Якія падарункі прынёс Дзед Мароз Алегу?

ІІІ. �Ці спадабаліся вам адказы Дзеда Мароза  
на пытанні Алега? 
Ці паверыў Алег Дзеду Марозу?

106. Прачытайце верш самастойна ці паслухайце яго яшчэ 
раз у чытанні настаўніка.
Навучыцеся чытаць верш выразна.
Як патрэбна чытаць сказы з клічнікам на канцы?

Якія яшчэ знакі прыпынку ёсць у канцы сказаў? Растлумачце, 
з якой інтанацыяй вы іх чыталі.
Растлумачце напісанне вялікай літары ў словах верша.
Прачытайце трэцюю частку па асобах.

107. Прачытайце верш-пажаданне.

Табе жадаю
Яшчэ вясна адпачывае,
пад снегам дрэмле крыгаход.
Святло па хвілях прыбывае —
прыйшоў на працу Новы год.
Адкрыў ён звонкае надвор’е,
прасторы — ​лыжам і канькам,
усё — ​на добрае здароўе
дзяўчынкам нашым, хлапчукам.

Расці і радуй, дружа мілы,
бацькоў, настаўнікаў, сяброў.
Жадаю розуму і сілы
табе для будучых гадоў!

Любі аддана, шчодра, шчыра
зямлю, дзе прадзеды жылі.
Будзь чалавекам дружбы, міру
для ўсіх куткоў, краёў зямлі!.. 

(Эдзі Агняцвет)
Х в і ́ л я  — ​мінута, хвіліна.

З якой інтанацыяй трэба чытаць верш: сумнай, вясёлай, уз­
нёслай, урачыстай?
Чаго жадае паэт у Новым годзе?
Перакажыце пажаданні аўтара верша сваімі словамі.

ВУСНАЯ НАРОДНАЯ ТВОРЧАСЦЬ

Прыказкі і прымаўкі

108. Паслухайце тэкст.

Ёсць апавяданні, казкі, легенды, вершы, прыказкі, за‑
гадкі, песні, якія стварыў народ. Народную творчасць інакш 
называюць фальклорам. Народную творчасць называюць 
вуснай, таму што гэтыя творы не запісваліся. Яны перада‑
валіся праз вусную мову, ад  аднаго чалавека да  другога. 
Напрыклад, бабуля расказвала ўнучцы казку. А тая, калі 
вырастала, расказвала гэтую казку сваім дзецям, унукам.

У вуснай народнай творчасці пераважалі творы невя‑
лікія па памерах. Такія як прыказкі, прымаўкі, пацешкі, 
скорагаворкі, заклічкі і іншыя.

П р ы к а з к а  — ​кароткае народнае выслоўе павучаль‑
нага зместу.
П р ы м а ў к а   — ​выраз, пераважна вобразны. Ён не 
складае, у  адрозненне ад  прыказкі, закончанага су‑
джэння.

Што такое фальклор?
Чаму народная творчасць называецца вуснай?
Якія творы адносяцца да вуснай народнай творчасці? Хто іх 
стварыў?

Вусная 
народная 
творчасць

Знайдзіце ў тэксце сказ, дзе пералічваюцца невялікія па 
памеры фальклорныя творы. На якое пытанне адказваюць 
гэтыя словы?

109. Прачытайце прыказкі.

Усюды добра, а дома лепей.
На яду мастак, а да працы сяк-так.
Што летам народзіцца, тое зімой спатрэбіцца.

Растлумачце значэнне кожнай прыказкі.
Якая тэма ўсіх гэтых прыказак? Ці ведаеце вы іншыя пры­
казкі на гэтую ж тэму?
Знайдзіце ў другой прыказцы словы, якія адказваюць на 
пытанні х т о ?  ш т о ?
Спішыце другую прыказку. Пастаўце пытанні да  слоў, якія 
абазначаюць назвы прадметаў.

У мове можна вылучыць пэўную групу слоў. Яны абазна-
чаюць назвы прадметаў, жывых істот, з’яў прыроды, стан 
чалавека і г. д. Гэтыя словы адказваюць на пытанні х т о ? 
ш т о ?

Пытанне х т о ? ставіцца да назваў прадметаў, якія абазна-
чаюць жывых істот. Пытанне ш т о ? — ​да назваў прадме-
таў, якія абазначаюць нежывых істот.

110. Прачытайце прымаўку і прыказкі.

Добраму чалавеку жыццё ў радасць.
Прыгожы той, хто сочыць за сабой.
Цяжка ў школе, дык лёгка ў полі.

Ці аднолькавая тэма ў гэтых прыказках і прымаўцы?
Якая з іх — ​аб неабходнасці сачыць за сваім знешнім выглядам? 
Якая — ​аб тым, што вучыцца лягчэй, чым працаваць фізічна?
Растлумачце з дапамогай настаўніка значэнне прымаўкі — ​
яна першая па ліку.
Спішыце народныя выслоўі прыгожа, як  у  практыкаванні. 
У першым і трэцім сказах падкрэсліце словы, якія абазнача­
юць назвы прадметаў.

111. Прачытайце рускія прыказкі.

Не имей сто рублей, а имей сто друзей.
С кем поведёшься, от того и наберёшься.
Поспешишь — ​людей насмешишь.

Паслухайце гэтыя ж прыказкі на беларускай мове.

З кім пазнаешся, такім і станешся.
Спяшыць — ​людзей насмяшыць.
Лепш сто сяброў, чым сто рублёў.

Падбярыце да кожнай рускай прыказкі адпаведную ёй бе­
ларускую.
З дапамогай настаўніка растлумачце значэнне кожнай прыказкі.
Вывучыце адну пару прыказак на памяць.
Запішыце па памяці беларускую прыказку. Праверце сябе 
па кнізе.

112. Разгледзьце малюнак.
—  Мама, калі мы пойдзем гуляць?
—  Калі я закончу прасаваць.
—  Хутчэй заканчвай, калі ласка!
—  … .

Што робіць маці?
Што сказаў ёй хлопчык?
Маці адказала яму прыказкай з папярэдняга практыкавання. 
Знайдзіце гэту прыказку — ​яна другая па ліку. У якіх выпад­
ках яе выкарыстоўваюць?

113. Паслухайце пытанні.
Адкажыце на пытанні так, каб атрымаліся прыказкі і прымаўкі.
Узор.� 

—  Што корміць: рукі ці печ? 
—  Кормяць рукі, а не печ.

Ці баіцца справа майстра?
Ці даражэй праўда за золата?
Ці ўсім багата бацькава хата?
Што корміць: рукі ці печ?

Растлумачце значэнне кожнай прымаўкі і прыказкі.
Ці згодны вы з тымі меркаваннямі, якія ў іх выказваюцца?
У  кожным выказванні назавіце словы, якія адказваюць 
на пытанні х т о ?  ці ш т о ?

114. Паслухайце дыялог. Якая сітуацыя ў ім пададзена?

—  Чаго ты, дзяўчынка, плачаш?
—  Я заблудзілася і не магу зайсці дамоў.
—  А дзе ты жывеш?
—  На вуліцы Мележа.
—  Гэта ж побач, за вуглом. Толькі асцярожненька ідзі.
—  Вялікі вам дзякуй.
—  Запомні прымаўку «Язык да Кіева давядзе». І пры‑

казку «Хто пытае, той не блудзіць».
(З кнігі «Сцяжынка»)

Хто ўдзельнічае ў дыялогу?
Якія ветлівыя словы выкарыстала дзяўчынка?
Растлумачце значэнне народных выслоўяў.

Прачытайце дыялог па асобах.

Выпішыце з тэксту прымаўку і прыказку. Падкрэсліце лініяй 
у першым сказе словы, якія адказваюць на пытанні х т о ? 
або ш т о ?

115. Прачытайце сказы, размешчаныя злева. Справа прачы­
тайце адпаведныя ім прымаўкі і прыказкі.

Неабходнае, карыснае 
ніколі не зашкодзіць.

Кашу маслам не сапсуеш.

У якім бы стане 
не знаходзіўся чалавек,  
яго інтарэсы застаюцца 
надзённымі.

Кабыла здыхае, а траву 
хапае.

Свае недахопы ці 
станоўчыя рысы дзеці 
пераймаюць ад бацькоў.

Яблык ад яблыні недалёка 
падае.

Усё ў жыцці патрабуе 
намаганняў.

І да грыба трэба нагнуцца.

Ці згодны вы з меркаваннямі, выказанымі ў гэтых народных 
выслоўях?

Спішыце прыказкі і прымаўкі. Падкрэсліце словы, якія аба­
значаюць назвы прадметаў. Якія з іх адказваюць на пытанне 
х т о ?, а якія — ​на пытанне ш т о ?

116. Паслухайце дыялог.

—  Мама, ты казала, што мы пойдзем гуляць.
—  Пойдзем, але ці паскладвала ты свае цацкі, да

чушка?
—  Я потым паскладваю.
—  Не. Паскладвай цацкі, а потым пойдзем: … .

Прачытайце народныя выказванні.

Сем разоў адмер, адзін раз адрэж.
Адклад не ідзе ў лад.
Трымай язык на прывязі.

Якое з  гэтых народных выказванняў падыходзіць, каб за­
кончыць дыялог?
Прачытайце дыялог па асобах разам з выбраным выказван­
нем.

Правообладатель Выдавецкі цэнтр БДУ



83

117. Прачытайце народныя выказванні. У якіх з іх ёсць сло­
вы, якія абазначаюць назвы прадметаў?

Хто дбае, той і мае.
Госць мала гасцюе, ды многа бачыць.
Едзеш на дзень, бяры хлеба на тыдзень.
На хаценне ёсць цярпенне.
Не можаш дапамагчы, дык лепей памаўчы.

Растлумачце значэнне кожнага з гэтых народных выказванняў.
Прыдумайце сітуацыі, у якіх гэтыя прымаўкі і прыказкі бу­
дуць дарэчы.
Запішыце тыя сказы, у  якіх ёсць словы, што абазначаюць 
назвы прадметаў.

Скорагаворкі

118. Паслухайце скорагаворкі.

На двары без пары таўкуць мак камары.
Елі барбарыскі Пракоп і Барыска.
Касі каса, пакуль раса.

У якім тэмпе расказваюцца ці чытаюцца скорагаворкі, хутка 
ці павольна?
Паспрабуйце паўтарыць кожную са скорагаворак за настаў­
нікам хутка. Ці добра ў вас атрымліваецца?
Якія гукі паўтараюцца ў першых дзвюх скорагаворках?
Якія гукі паўтараюцца ў трэцяй скорагаворцы?
Якія словы ў  другой скорагаворцы напісаны з  вялікай лі­
тары? Чаму?

Спішыце гэтую скорагаворку. Падкрэсліце ў ёй літары, якія 
паўтараюцца.

119. Прачытайце скорагаворку.

Як Якімка, так і Хімка,
а як Хімка, так і Якімка.

Якія гукі паўтараюцца ў гэтай скорагаворцы?
Прачытайце яе спачатку павольна, а пасля хутка.
Якія словы напісаны з вялікай літары? Чаму? Што абазнача­
юць гэтыя словы? На якое пытанне адказваюць?

Спішыце скорагаворку ў сшыткі.

120. Ці ведаеце вы скорагаворкі на рускай мове? Раскажы­
це іх хутка. Паспаборнічайце: хто лепш расказвае скорага­
воркі.

121. Прачытайце скорагаворку.

Калі б мог расці тут мох,
я надраць бы моху змог.

(Васіль Рагаўцоў)

Народная ці аўтарская гэта скорагаворка?
Якія гукі ў  ёй паўтараюцца? Навучыцеся чытаць скорага­
ворку хутка.
На якое пытанне адказвае слова, што абазначае назву прад­
мета?

122. Вывучыце адну са скорагаворак на памяць. Раскажыце 
яе дома родным ці ў школе выхавальнікам.
Ці зразумелі яны вас?

Загадкі

123. Паслухайце народныя загадкі.

Залатая бочачка
зранку пакацілася —
ні стукату, ні грукату,
не ўпала, не разбілася,
а як накрасавалася —
за гару схавалася.

Пакаціўся клубок —
і рассыпаўся гарох.
А як стала світаць —
не было чаго збіраць.

Адгадайце загадкі з дапамогай фотаздымкаў.
З чым у загадках параўноўваецца сонца? А месяц і зоркі?

На якое пытанне адказваюць словы-адгадкі? Запішыце гэ­
тыя словы.

124. Разгледзьце фотаздымкі і прачытайце загадкі.

Сівыя бараны 
ў небе плаваюць.

Румяны Піліп 
да палкі прыліп.

Стаіць у лазе 
на адной назе.
Колькі сказаў вы прачыталі? Ці можна назваць гэтыя сказы 
тэкстам? Чаму?
Спішыце загадкі прыгожа, як на ўзоры. Намалюйце адгадкі. 
Запішыце адгадкі і пытанні, на якія яны адказваюць.

Узор. (Што?) хмары, …

125. Прачытайце словы. Што яны абазначаюць? На якое пы­
танне адказваюць?

Дождж, вецер, вясёлка, сонца, аловак, гадзіннік.

Ці ўсе словы вам зразумелыя? Як па-руску будзе вясёлка, 
аловак, гадзіннік?
Назавіце ў прачытаных словах літары галосных гукаў.
Падзяліце ўсе словы на склады. У якім слове толькі адзін 
склад? Ці можна гэта слова падзяліць пры пераносе?

126. Паслухайце загадкі.

Ад нябёсаў да зямлі сем сцяжынак праляглі. 

Ляжыць паленца, а ўсярэдзіне сэрца. 

          І дзень ішоў, і ноч ішоў, 
          а з месца нават не сышоў.  

Кругленька, бяленька, усяму свету міленька. 

Ляціць, а не птушка, вые, а не звер. 

І тонкі, і доўгі, а з травы не відаць.

Адгадайце загадкі з дапамогай слоў з практыкавання 125.

Спішыце дзве загадкі. Запішыце і намалюйце адгадкі.

Заклічкі

З á к л і ч к а  — ​невялікі вершык з запрашэннем, прось‑
бай прыйсці вясне, выглянуць сонейку.

127. Паслухайце заклічку.

Вясновыя вочкі,
ідзі, зіма, прочкі.
Вясна ідзе полем
з кветкамі ў прыполе.

Якую пару года праганяюць у  гэтай заклічцы? Якую чака­
юць, клічуць? Калі варта звяртацца з гэтай заклічкай?
Прачытайце заклічку самі, вылучаючы голасам націскныя 
склады.
Колькі сказаў у заклічцы? Па колькі слоў у кожным сказе? Наза­
віце ўсе словы ў заклічцы, якія адказваюць на пытанне ш т о ?
Як вы разумееце другі сказ заклічкі?

Правообладатель Выдавецкі цэнтр БДУ



88

128. Прачытайце заклічку.

Дожджык, дожджык, сыпані,
спёку з поля прагані!
Я пад ліпкай пасяджу,
на лісточкі пагляджу.

Што клічуць у гэтым вершы? Ці добра, калі доўга няма даж­
джу? Чаму?
Спішыце заклічку. Падкрэсліце словы, якія адказваюць на пы­
танне ш т о ?

129. Паслухайце заклічку.

Свяці, свяці, сонейка,
каб нам было цёпленька.
Ай, люлі-люлі,
люленькі-люлі.

Калі клічуць сонейка? Уявіце, што ўжо цэлы тыдзень лье 
дождж. Людзі стаміліся ад яго і хочуць, каб хутчэй выгля­
нула сонейка.
Прачытайце заклічку з такімі пачуццямі.

130. Напішыце слова заклічка і  тлумачэнне яго значэння. 
Пастаўце націск. Назавіце галосныя і зычныя гукі і літары 
ў гэтым слове.
Колькі ў ім складоў? Па чым вы гэта вызначылі? Запішыце 
слова яшчэ раз, дзелячы яго на склады.
На якое пытанне адказвае гэта слова? Запішыце пытанне.

Лічылкі

131. Паслухайце лічылку. 

Кацілася торба
з вялікага горба.
А ў той торбе
хлеб, паляніца.
З кім жадаеш
ты дзяліцца?

Разгледзьце малюнак. Што робяць дзеці?
Навошта расказваюць лічылкі? Калі яны выкарыстоў­
ваюцца?
Перад якімі гульнямі патрэбна пералічвацца?
Паслухайце, як настаўнік пералічыць вас з дапамогай гэтай 
лічылкі. Той, на каго выпала апошняе слова, чытае лічылку.

132. Прачытайце лічылкі. Яны народныя ці аўтарскія?

Бег сабака цераз мост,
чатыры лапы, пяты хвост.

Раз, два, тры, чатыры —
кошку грамаце вучылі:
не чытаць, не пісаць,
а за мышкамі скакаць.

(Васіль Вітка)

Назавіце словы, якія адказваюць на пытанне х т о ?, а потым 
тыя, якія адказваюць на пытанне ш т о ? 

Вывучыце лічылкі. Пералічыцеся з іх дапамогай.

133. Успомніце лічылкі на рускай мове. Пералічыцеся з  іх 
дапамогай. Правядзіце спаборніцтва: хто лепш расказвае 
лічылкі.

Песні. Калыханкі

134. Паслухайце народную песню «Саўка ды Грышка» ў запі­
се ці ў выкананні настаўніка.

Саўка ды Грышка ладзілі дуду,
павесяліцца ды прагнаць нуду.
Дуду-дуду, дуду-дуду,
ды прагнаць нуду.

Як разышліся музыкі ў гар,
згінула гора, згінула туга.

Гу-га-га-га, гу-га-га-га,
згінула туга.

Дзядок старэнькі, ёмкі ўзяўшы спрут,
кіем на дзверы паказаў ім тут.
Ту-ту-ту-ту, ту-ту-ту-ту,
паказаў ім тут.

Вы сабе дуйце сваё го-ца-ца,
толькі не страшце малога хлапца.
Го-ца-ца-ца, го-ца-ца-ца,
малога хлапца.

Вясёлая ці сумная гэта песня? Ці спадабалася яна вам?
У якім тэмпе, хутка ці павольна, яна выконваецца?
Прачытайце ці праспявайце першы слупок песні.

135. Паслухайце беларускую народную песню «Касіў Ясь 
канюшыну» ў выкананні ансамбля «Песняры».

Касіў Ясь канюшыну,
касіў Ясь канюшыну,
касіў Ясь канюшыну,
паглядаў на дзяўчыну.

А дзяўчына жыта жала,
а дзяўчына жыта жала,
а дзяўчына жыта жала,
ды й на Яся паглядала.

Вясёлая ці сумная гэта песня?
Навучыцеся яе спяваць.

136. Прачытайце сказы.

Беларускія народныя песні  — ​гэта «Саўка ды Гры‑
шка», «Дудка», «Касіў Ясь канюшыну» і многія іншыя.

Беларускія народныя танцы  — ​гэта «Крыжачок», 
«Полька-Янка», «Бульба», «Мікіта», «Лявоніха».

Ці ведаеце вы такія песні і танцы? Якія з названых песень 
вы чулі? Якія танцы бачылі?
Ці ведаеце вы іншыя беларускія песні і танцы? Назавіце, калі 
ведаеце.
З якой літары напісаны ўсе назвы? Звярніце ўвагу, што назвы 
ўзяты ў двукоссе.
Выпішыце са сказаў назвы песень і танцаў. Пішыце іх з вялікай 
літары, але без двукосся. На якія пытанні яны адказваюць?

К а л ы х á н к а  — ​песня, якую спяваюць, калышучы 
дзіця, каб яно заснула; рус. колыбельная.

137. Разгледзьце фотаздымак.

Хто ёсць на фотаздымку?
Што робіць маці?
Хто яшчэ слухае калыханку?
Ці спявала вам маці ці бабуля калыханку?
Складзіце тры сказы, каб у  вас атрымаўся тэкст. Скажыце 
ў іх, што робяць маці, дзіця і кот.
Запішыце сказы, што атрымаліся. Падкрэсліце словы, якія 
адказваюць на пытанні х т о ? ш т о ?

138. Паслухайце, як праспявае калыханку настаўнік.

Люлі-люлі-люлі,
пайшоў кот па дулі.
Адмарозіў лапкі,
палез на палаткі.
Сталі лапкі грэцца —
недзе кату дзецца.

Д ý л я  — ​летні сорт ігруш з вялікімі салодкімі пладамі.
П а л á т к і  — ​насціл з дошак для спання паміж печчу 
і сцяной у сялянскай хаце.

Ці спадабалася вам калыханка ў выкананні настаўніка?

Прачытайце словы калыханкі самі.
Праспявайце калыханку разам з настаўнікам.
Выпішыце з калыханкі словы, якія абазначаюць назвы прад­
метаў. Запішыце пытанні да іх.

139. Паслухайце калыханку.

Баю-баюшкі-баю,
не лажыся на краю,

прыйдзе шэранькі ваўчок,
схопіць Таньку за бачок,
аднясе ў кусцік
і назад не пусціць.

Ці чулі вы гэту народную калыханку?
Навучыцеся яе спяваць. Паспаборнічайце: які рад лепш пра­
спявае.

140. Успомніце любую калыханку, якую вы ведаеце. Праспя­
вайце яе.
Ці спявалі вам яе маці або бабуля ў маленстве?

141. Прачытайце калыханку. Знайдзіце ў ёй словы, якія аба­
значаюць назвы прадметаў.

Ой, на коціка варкота,
а на дзіцятка дрымота.
Будзе коцік варкатаць,
а дзіцятка будзе спаць.

Вывучыце на памяць гэтую народную калыханку.
Паспрабуйце яе паспяваць.

В а р к а т á ц ь , в а р к ó т а  — ​муркаць, мурканне (пра 
ката).
Д р ы м ó т а  — ​паўсон; стан, пры якім хіліць на сон.

142. Праспявайце вечарам, перад сном, адну з калыханак 
сваім бацькам, бабулі або дзядулю, малодшай сястрычцы ці 
браціку.
Ці спадабалася ім, як вы спяваеце?

Правообладатель Выдавецкі цэнтр БДУ



95

ПОРЫ ГОДА. ЗІМА

143. Прачытайце верш.

Белыя нівы,
белыя далі,
белыя бабы
пад вокны пасталі.

Белыя стрэхі
на кожнай хаціне.
Белая елка
ў цёплай хусціне.

(Данута Бічэль)

Якая зіма ў гэтым вершы?
Знайдзіце словы, якія абазначаюць назвы прадметаў.
Якія словы абазначаюць прыметы прадметаў і адказваюць 
на пытанні я к і я ? я к а я ?

Выпішыце гэтыя словы, як паказана на ўзоры.

Узор. (Якія?) белыя, …

У мове вылучаецца група слоў, якія абазначаюць прыметы 
прадметаў і адказваюць на пытанні я к і ?  я к а я ?  я к о е ? 
я к і я ?

Поры года.
Зіма

144. Паслухайце тэкст.

Выпаў снег
Неяк раніцай я прахапіўся і ад нечаканасці аж прысеў 

на  ложку. «Няўжо праспаў?»  — ​мільганула маланкай 
трывожная думка.

У хаце было зусім светла.
Гэтымі асеннімі досвіткамі, доўгімі і цёмнымі, я пры‑

вык раненька ўставаць. Паўтараць урокі і выходзіць з дому 
так, каб паспець на заняткі.

Яркае святло дня мяне напалохала. Няўжо спазніўся 
ў школу?

Але над ложкам гадзіннік мерна цікаў. І  стрэлка яго 
паказвала яшчэ не позні час. Ад чаго ж гэта пабялелі столь, 
ляжанка і печ? І сцены адсвечваюць, як люстэрка? Я прынік 
да шыбы падвойнага акна і ўсё зразумеў.

На дварэ ўчарашнія змрочныя будынкі, сад, платы ста‑
ялі аснежаныя. У хату ад іх лілося белае мяккае святло. 
Зямля, стрэхі, агарод накрыліся белым пакрывалам. Лёг-
кія пушынкі ляталі, кружыліся ў паветры і асядалі на дрэвы. 
На аголены куст бэзу ў нашым агародчыку пад акном.

Мяне адразу пацягнула з  хаты: я  надта люблю гэту 
часіну…

(Іван Грамовіч)

А вы любіце часіну, калі выпадае першы снег?
Чаму хлопчыку здалося, што ён праспаў і спозніцца ў школу?
Ці зразумелыя вам словы досвіткі, столь, ляжанка, стрэхі, 
платы, бэз? Растлумачце іх значэнне або спытайце ў  на­
стаўніцы.
На якія пытанні адказваюць выдзеленыя ў  тэксце словы? 
Што яны абазначаюць?

Выпішыце з тэксту словы, якія абазначаюць прыметы прад­
метаў.
Прачытайце апавяданне.
Дайце імя хлопчыку з апавядання. Прачытайце апавяданне, 
каб размова ў ім вялася ад хлопчыка з пэўным іменем.

Узор. 
Неяк раніцай Паўлік прахапіўся і  ад  нечаканасці 

аж прысеў на ложку.

145. Прачытайце верш.

З першым снегам,	 З першым снегам,
з першым снегам	 з першым снегам
не сядзіцца дзетвары.	 непаседы-дружбакі!
Звонкім смехам,	 З лёгкім бегам,
звонкім смехам	 з лёгкім бегам,
напаўняюцца двары.	 санкі, лыжы і канькі!

(Паводле Юрася Свіркі)

Н е п а с é д а  — вельмі актыўны, які не можа ўседзець 
на месцы.

Якія зімовыя забавы ўпамінаюцца ў вершы?
Якія вы любіце зімовыя забавы? Ці даводзілася вам калі-не­
будзь будаваць снежны горад?
Знайдзіце ў вершы словы, якія абазначаюць прыметы прад­
метаў. На якое пытанне яны адказваюць?

Выпішыце з  верша сказы  са  словамі, якія абазначаюць 
прыметы прадметаў. Падкрэсліце гэтыя словы хвалістай 
лініяй.

146. Прачытайце верш.

І гавораць месяцы…

Снежань гоіць беллю раны
змоглае зямліцы.

Студзень студзіць вокны, дзверы
подыхам мяцеліцы.

Завывае люты зверам —
аж дрыжыць аселіца.

(Васіль Рагаўцоў)

А с é л і ц а  — ​наваколле сядзібы.
Г а і ́ ц ь  — ​лячыць.
З м ó г л ы  — ​стомлены.

Паспрабуйце растлумачыць, чаму снежань, студзень, люты 
называюцца менавіта так.

147. Прачытайце сказ.

Снежань, студзень, люты — ​назвы зімовых месяцаў.

Запомніце назвы зімовых месяцаў. На якое пытанне адказ­
ваюць гэтыя словы?
Назавіце ў гэтых назвах галосныя і зычныя гукі і іх літары. 
Якая літара не мае гука, а абазначае толькі мяккасць папя­
рэдняга гука?
Запішыце па памяці назвы зімовых месяцаў.

148. Прачытайце народныя выказванні аб зімовых месяцах.

Снежань год канчае, зіму пачынае.
Студзень — ​году пачатак, а зіме — ​пала–

віна.
Віхуры і мяцелі ў лютым наляцелі.
Растлумачце значэнне народных выказванняў пра зімовыя 
месяцы.
Спішыце прыказкі і прымаўку прыгожа, як у практыкаванні.

149. Паслухайце загадку.

Бацька — ​год,
зіма — ​матухна,
на канікулы вяду я,
пачынаю каляндар
я ў свой першы дзень.
А завуць мяне — ​….

(Паводле Міхася Пазнякова)
Аб якім зімовым месяцы гэта загадка?

150. Прачытайце скорагаворку.

У снежні сняжынкі занеслі сцяжынкі.

Навучыцеся хутка чытаць скорагаворку. Якія гукі ў ёй паў­
тараюцца?
Назавіце іншыя словы пра зіму, у якіх ёсць гэтыя ж гукі. Пас­
паборнічайце: хто больш назаве такіх слоў?

151. Прачытайце тэкст.

Зімой сонца свеціць мала. Усюды ляжыць бялюткі 
снег. Цісне моцны мароз. Птушкі хочуць есці. Яны ляцяць 
да людзей. Людзі зрабілі ім кармушкі.

Ці з’яўляюцца гэтыя сказы тэкстам? Чаму?
Дайце тэксту назву.
Якія словы ў тэксце абазначаюць назвы прадметаў? Якія — ​
прыметы?
Прачытайце тэкст некалькі разоў. Перакажыце яго.

152. Паслухайце загадкі.

Што за беленькая мушка
апусцілася на вушка?
Ледзь чутна паказытала
і праз міг яе не стала.

З неба ўпаў — ​усю зямлю,  
як абрусам, заслаў.

Без рук, без алоўка, а малюе лоўка.

Зімой расце коранем уверх, 
а вясной памірае. Хто адгадае?

Ён у адлігу нарадзіўся,
загартаваўся ў мароз,
прыгрэла сонца —
праслязіўся
і сцёк увесь ракою слёз.

П а к а з ы т á ц ь   — ​лёгкім дотыкам да  скуры вык‑
лікаць нервовае раздражненне, якое суправаджаецца 
смехам; рус. пощекотать.

Адгадайце «зімовыя» загадкі з дапамогай фотаздымкаў. 

Запішыце словы-адгадкі на дошцы і ў сшытках.
Што абазначаюць гэтыя словы? На якое пытанне адказваюць?
Знайдзіце ў  адной з  загадак слова, якое адказвае на  пы­
танне я к а я ? Запішыце яго разам са словам, да якога яно 
адносіцца.

153. Разгледзьце фотаздымак.

Правообладатель Выдавецкі цэнтр БДУ



102

Раскажыце, як забаўляюцца дзеці зімой.
Дайце імёны дзецям на фотаздымку. Складзіце па ім тры сказы.
Запішыце іх.

154. Паслухайце тэкст.

Таня і  Алёнка зрабілі маленькага крывога снегавіка. 
А ён крыху пастаяў і паваліўся. Дзяўчынкі ледзь не запла‑
калі. Папрасілі дзядулю дапамагчы. Скаталі вялікі камяк. 
Потым меншы. Потым зусім маленькі. На  вялікі камяк 
паклалі меншы, а наверх — ​самы маленькі.

Добры атрымаўся снегавік!

(Паводле Людмілы Варанковай)

Вы паслухалі тэкст ці набор асобных сказаў?
Якую назву можна даць гэтаму тэксту?
Прачытайце тэкст самі. Знайдзіце ў ім словы, якія абазнача­
юць прыметы прадметаў.
Запішыце іх разам з пытаннямі, на якія яны адказваюць.

Узор. (Якога?) маленькага, крывога, …

155. Пакажыце рухамі зімовыя забавы і з’явы.

Кружымся, як сняжынкі.
Гуляем у снежкі.
Ідзём па глыбокім снезе.
Расчышчаем дарожкі ад снегу.
Расціраем замёрзлыя рукі.
Катаемся на лыжах.
Гуляем у хакей.

156. Паслухайце тэкст.

Лыжы

У  маленькім завулку вялікага горада стаяў чырвоны 
цагляны домік. У  ім жылі па  суседству дзяўчынка Ніна 
і хлопчык Сеня.

Аднаго разу Ніна і  Сеня сядзелі каля акна. Пазіралі 
на двор. За акном пушынкамі падаў снег. Белы дыван заслаў 
увесь завулак. Плот і веснічкі надзелі мяккія пушыстыя 
шапкі. А снежныя матылькі ўсё кружыліся і кружыліся…

—  Эх, як добра было б пакатацца! — ​уздыхнула Ніна.
Але як гэта зрабіць? У яе ёсць лыжы, але на іх парва‑

ліся раменьчыкі. Ды і палак няма.
—  Ведаеш што, Ніна, я  адрамантую твае лыжы. 

У мяне ёсць палкі — ​будзем катацца. Добра? — ​прапана‑
ваў Сеня.

—  Добра, — ​адказала дзяўчынка.
Так у Ніны і Сені з’явіліся лыжы. Дзеці хадзілі ў школу 

ў розныя змены. Таму Сеня катаўся зранку, а Ніна — ​пасля 
абеду.

Усё ішло добра. Але вось насталі зімовыя канікулы. 
Аднойчы ім захацелася дваім пакатацца зранку. А лыжы 
адны. Заспрачаліся, і ніхто з іх не захацеў саступіць.

Дзяўчынка казала, што лыжы яе, а Сеня даводзіў сваё.
—  А хто іх адрамантаваў? А палкі чые?
Раззлаваўшыся, яны пачалі вырываць адно ў  аднаго 

лыжы. Пасля хлопчык адарваў раменьчыкі, забраў свае 
палкі і пайшоў дадому.

Стаяць у калідоры ў адным кутку лыжы з адарванымі 
раменьчыкамі. А ў другім — ​палкі.

Прыйшлі з работы мамы. Паглядзелі на сваіх дзяцей 
і зразумелі, чаго не паладзілі дзеці. Узялі палкі і закінулі 
на гарышча.

Сядзяць хлопчык і  дзяўчынка дома. Глядзяць праз 
акно на двор. А снег вялікімі пушынкамі ўсё ляціць, усё 
падае…

(Клаўдзія Каліна)

В é с н і ч к і  — ​вузкія дзверы ў плоце, варотцы.
Г а р ы ш ч а   — ​памяшканне, прастора паміж столлю 
і дахам у будынку.

Аб чым марылі Ніна і Сеня, гледзячы на снег за акном?
Як дзеці каталіся на лыжах у час заняткаў у школе?
Якая праблема ўзнікла, калі пачаліся зімовыя канікулы?
Як вы думаеце, ці памірацца дзеці?
Прыдумайце канец апавядання.

157. Прачытайце верш.

Лятуць і лятуць сняжынкі,
спадаюць
на ціхі дол,
чысцюткай-чысцюткай беллю
заслалі палі вакол…

Хусцінкамі пухавымі
захуталі
плечы хвой…
Мая дарагая Радзіма,
прыгожая ты і зімой!

(Пятрусь Броўка)

Ці згодны вы з меркаваннем, змешчаным у апошнім сказе 
верша?
Які знак прыпынку стаіць у  канцы гэтага сказа? Якія па­
чуцці ён дапамагае выказаць? З якой інтанацыяй вы яго 
прачытаеце?
Растлумачце напісанне слова Радзіма з вялікай літары.
Знайдзіце ў вершы словы, якія абазначаюць назвы прадме­
таў і прыметы прадметаў.

Выпішыце іх па ўзоры.

Узор. �Сняжынкі, … 
Ціхі, …

158. Паслухайце апісанне сітуацыі.
Уявіце, што зараз ідуць зімовыя канікулы. Па  вас дамоў 
зайшоў сябар. Ён кліча катацца з горкі на санках ці лыжах. 
Спытайце ў яго аб надвор’і, што лепш апрануць. Пра тое, ці 
многа дзяцей на горцы.
Што ён вам адкажа?

Разыграйце па асобах гэту сітуацыю.

159. Прачытайце верш.

На зімовых канікулах

Знаёмыя і звыклыя,
срабрыстымі палянкамі
зімовыя канікулы
прыйшлі з канькамі,
з санкамі.

Пад ціхі ход
гадзінніка
званок сніць сны
ружовыя.

А ў шыбы вецер дзінькае:
«Глядзі,
вунь горка новая!»

Ад саначак
за хатаю
сляды, як цені,
сцелюцца.
Імчу з гары пакатае —
і адстае мяцеліца.

(Мікола Бусько)

Як праводзіць зімовыя канікулы герой верша?
Як правялі зімовыя канікулы вы?
Навучыцеся чытаць верш выразна.

160. Прачытайце верш.

На канікулах

Мы катаемся адранку:
хто на лыжах,
хто на санках,
хто хутчэй за ўсіх, як птах,
на снягурачках-каньках.
Гоман, шум, вясёлы смех.
Але хутка вечар… Эх!

(Каця Белачкіна)

Як адпачываюць дзеці на канікулах?
Ці радуюцца дзеці надыходу вечара? Чаму?
Прачытайце апошні радок верша з пэўнай інтанацыяй. Так, 
каб было зразумела, што дзеці засмучаны надыходам ве­
чара.
Знайдзіце словы, якія абазначаюць назвы і прыметы прад­
метаў.

161. Раскажыце, як вы праводзілі зімовыя канікулы.
Холадна ці цёпла было на канікулах на вуліцы?
Многа ці мала было снегу?
Ці часта вы бывалі на дварэ?
Хадзілі вы на лыжах або каталіся на каньках?
Ці з’язджалі з горкі на санках ці іншых прыладах?
Гулялі вы ў снежкі або ляпілі снегавіка?
А можа, усе канікулы прасядзелі перад тэлевізарам ці кам­
п’ютарам?
Ці падабаюцца вам зімовыя забавы?

162. Прачытайце верш.

Белая горка

(Алесь Пісарык)

Сур’ёзны ці жартаўлівы гэты верш? Чаму вы так вырашылі?
Якія зімовыя забавы ў лясных жыхароў?

У дупле вавёрцы
зранку не сядзіцца,
рада белай горцы —
з’ехаць не баіцца.

Прыскакаў і зайка
ў госці да вавёркі —
і ляцяць на санках
з той высокай горкі.

Выпішыце з верша спачатку словы, якія абазначаюць назвы 
прадметаў, а пасля тыя, якія абазначаюць прыметы прад­
метаў.

163. Прачытайце сказы. Хто іх аўтар? 

Прыціхла рэчка, і закрыў яе зусім снег. Так што і бе‑
рагоў не відаць. Усюды, куды ні глянь, адна белая пялёнка 
снегу. І луг, і поле, і горкі — ​усё засыпана белым халод‑
ным пухам.

(Якуб Колас)

Ці можна назваць гэтыя сказы тэкстам? Чаму?
Якую назву можна даць гэтаму тэксту?
Знайдзіце ў сказах словы, якія абазначаюць прыметы прад­
метаў. Выпішыце іх разам  са  словам, прымету якога яны 
абазначаюць.

Узор. (Якая?) белая пялёнка, …

164. Намалюйце на паперы карціны прыроды, якія адлюст­
раваў знакаміты беларускі пісьменнік Якуб Колас у тэксце.
Якіх колераў алоўкі вам спатрэбяцца?

Падпішыце вашы малюнкі выразамі з тэксту — ​спалучэннямі 
слоў, якія адказваюць на  пытанні  я к і ?  я к а я ?  я к і я ?  
Таксама падпішыце малюнкі словамі, якія адказваюць на 
пытанне ш т о ?

165. Паслухайце, як можна зрабіць кармушку.

Кармушку проста зрабіць самому. Яна павінна прык‑
рываць корм ад ветру і снегу. Таму вешаць яе трэба каля 

кустоў ці дрэў. Можна таксама павесіць ці пакласці за 
акном нясолены кавалачак сала. Сінічкі любяць ім пала‑
савацца і старанна будуць выдзёўбваць тлушч.

Разгледзьце фотаздымкі.

Раскажыце, з чаго можна зрабіць кармушкі для птушак.
Ці падкормліваеце вы зімой птушак? 
Можа, вешалі кармушку? 
Раскажыце аб гэтым.

166. Паслухайце скорагаворку.

Пасярод двара — ​гара,
на вяршэчку — ​сані.
А хто што дастане —
гаварыце самі:
Сонечка — ​саначкі,
Верачка — ​вяровачку,
а малы Іваначка —
скорагаворачку.

(Васіль Вітка)

Навучыцеся хутка і  правільна чытаць «зімовую» скорага­
ворку.

167. Прачытайце верш.

Зімою

Ужо на сонцы снег іскрыцца,
а востры сіверны мароз
нам шчыпле рукі, шчокі, нос,
ды хто марозу пабаіцца?!

Звініць паветра зычным смехам.
Ляцім на саначках з гары,
і адгукаецца ў бары
здалёку радаснае рэха.

(Мікола Хведаровіч)

З ы ч н ы  — ​звонкі, прарэзлівы.

Ці баіцеся вы марозу?
Растлумачце, чаму ў канцы першага сказа стаяць два знакі 
прыпынку.
Ці падыходзіць гэты верш да фотаздымка з практыкавання 
153?

Знайдзіце ў вершы спалучэнні слоў, якія абазначаюць пры­
меты і назвы прадметаў. Запішыце іх па ўзоры.

Узор. (Які?) востры (што?) мароз, …

НАРОДНЫЯ СВЯТЫ. КАЛЯДЫ

168. Паслухайце верш.

Калядная вячэра

Гэткай смачнае куцці
вы не елі ў жыцці.

I блінцы калядныя
дужа-дужа ладныя.

А кісель ды аўсяны
яшчэ лепшы за бліны.

А згатуеце гароху –
з’ясце многа й яшчэ троху.

Селядцы ёсць і грыбкі –
пах ідзе ва ўсе бакі.

Пернікі ды булкі з макам
будуць, пэўна, усім да смаку.

Журавінавы напітак
будзе піцца з апетытам.

Усе стравы сытныя,
надта апетытныя!

(Васіль Жуковіч)

Народныя 
святы. 
Каляды

Ці ведаеце вы, што такое Каляды або Калядкі?
Калі бывае гэта свята?
Знайдзіце ў вершы назвы страў, якія прапануюцца на гэта 
свята.

169. Прачытайце тэкст.

Каляды — рэлігійнае і адначасова народнае свята, якое 
адзначаюць па ўсім свеце. Традыцыйна людзі збіраюцца 
за святочным сталом, ходзяць у царкву і спяваюць стара
даўнія песні, бо ўрэшце надышоў вясёлы час — каляда‑
ванне.

Калі святкуюцца Каляды? Спытайцеся ў дарослых.
Ці святкуюць Каляды ў вашай мясцовасці?

170. Паслухайце тэкст. Разгледзьце фотаздымак.

Тэатралізаваная прыгажосць Калядаў ствараецца пес
нямі, музыкай, маскамі, сімвалам урадлівасці — ​казой.

На Каляды ад хаты да хаты насілі 
асветленую знутры зорку. На  ёй былі 
намаляваны розныя казачна-легендар
ныя фігуркі. Калі шматпрамянёвую 
частку зоркі круцілі, то гэтыя фігуркі 
нібы бегалі. У старажытныя часы зорка 
была сімвалам сонцавароту. З прыняц

цем хрысціянства яна пачала сімвалізаваць віфлеемскую 
зорку. Яна з’явілася, па легендзе, над месцам, дзе нара
дзіўся Ісус Хрыстос.

(Паводле Васіля Літвінкі)

В і ф л е é м с к а я  з ó р к а  — ​зорка, якая, па легендзе, 
узышла над горадам Віфлеемам, калі нарадзіўся Ісус 
Хрыстос.

Што з’яўляецца сімвалам Каляд?
Ці бачылі вы на Каляды казу? Можа, самі ўдзельнічалі ў ка­
лядаванні?
Раскажыце пра калядаванне, выкарыстоўваючы фотаздымак.

171. Прачытайце прымаўкі і прыказку пра Каляды.

Калядкі — ​вясёлыя святкі.
Прыйшлі Калядкі — ​бліны ды аладкі.
Калядныя бліны — ​ладныя, а пшанічныя — ​

вельмі пышныя.
Растлумачце напісанне слова Калядкі з вялікай літары.
Якая ежа, паводле гэтых прыказак, абавязкова павінна быць 
на Каляды?
Ці вясёлае свята Каляды? Адкажыце прымаўкай.
Знайдзіце ў сказах словы, якія абазначаюць назвы прадметаў.
Спішыце сказы прыгожа, як  на  ўзоры. Падкрэсліце адной 
лініяй словы, якія абазначаюць назвы прадметаў.

172. Прачытайце тэкст.

Зіма. Вечар. Мама раскладвае духмянае сена на стале. 
Засцілае яго белым абрусам. Ставіць на стол розныя пры‑
смакі. Па вёсцы ад хаты да хаты ходзяць з казою калядоў‑
шчыкі.

(Анатоль Клышка)

Ці з’яўляюцца сказы, што вы прачыталі, тэкстам? Чаму? Якія 
сказы ў гэтым тэксце ўтвораны толькі адным словам?
Знайдзіце ў тэксце словы, якія адказваюць на пытанні х т о ? 
або ш т о ?
Спішыце тэкст. Перад словамі, якія абазначаюць назвы 
прадметаў, пастаўце пытанні, як паказана на ўзоры.
Узор. (Што?) Зіма. …

173. Паслухайце верш пра святы вечар.

Святы вечар. Каляды.
Маці ставіць куццю
на духмянае сена.
Мы садзімся за стол.
Маладзік летуценна
зазірае ў акно…
Пад акном «Шчодры вечар»
спяваюць
калядоўшчыкі…
Маці выносіць
каўбасу і напой.
Хлопцы, дзеўкі
смяюцца на ганку
і вясёлай гурбою
кіруюць далей.
Я гляджу,
адхінуўшы фіранку.
Віфлеемская зорка гарыць.
Не парвалася б
памяці ніць…

(Міхась Башлакоў)

К у ц ц я  — ​урачыстая вячэра напярэдадні Каляд.
Л е т у ц é н н а  — ​задумліва, з марай аб чым-небудзь.
М а л а д з і ́ к  — ​месяц у першай квадры.
Ф і р á н к а  — ​заслона з тонкага матэрыялу на вокны, 
дзверы; рус. занавеска.

Раскажыце паводле верша, як святкуюць святы вечар — ​Каляды.

174. Прачытайце калядную песню.

Шчадрую, шчадрую,
каўбаску чую,
святы вечар
добрым людзям!
Дайце каўбасу,
я дамоў панясу.
Дайце другую,
яшчэ пашчадрую.
Дарыце,
не бярыце.
Кароткія світкі,
памерзлі лыткі.

Л ы т к а  — ​акруглая частка нагі ад калена да ступні.
С в і ́ т к а  — ​доўгая сялянская верхняя вопратка з да‑
матканага сукна.

Хто спявае гэтую песню на Каляды?
Як адказваюць гаспадары дома, у  які прыйшлі калядоў­
шчыкі? Ці даюць яны каўбасу, пірагі, бліны калядоўшчыкам?
Паслухайце, як песня спяваецца.
Навучыцеся самі спяваць калядную песню.

ПОРЫ ГОДА. ВЯСНА

175. Паслухайце верш.

Перад паводкай

Праясняецца пагода,
бо вярнулася вясна.
Усё чакаеш, што прырода
страпянецца ада сна.

І пад птушы крык і гоман,
даўшы хвалям вольны ход,
прыпадыме бацька Нёман
на хрыбце магутны лёд.

Зазвіняць жалобна крыгі,
і бурлівая вада
снег, размоклы ў час адлігі,
змые з лугу без сляда.

(Максім Багдановіч)

У якую пару года адбываецца дзеянне ў вершы?
Што азначае выраз «прырода страпянецца ада сна»?
З якім пачуццём паэт гаворыць аб рацэ «бацька Нёман»?
Ці бачылі вы, як вясной рака вызваляецца ад лёду? Ці ўра­
зіла вас гэта відовішча?
Навучыцеся выразна чытаць верш.

Поры года.
Вясна

176. Паслухайце казку. Ці з’яўляецца казка тэкстам? Чаму 
гэты твор называецца казкай?

Першая Пралеска

Зіма ніяк не хацела пакідаць лясны куток. Кожную 
ноч выла завіруха. Але вось ціхай раніцай сонца пе‑
рамагло мароз. Весела заспявалі птушкі. А пад старой 
бярозай падняла кволую галоўку першая кветка — ​Пра‑
леска. Расплюшчыла светла-блакітныя вочкі і шчасліва 
ўздыхнула:

—  Як тут прыгожа!
Пралеска глядзела на сонца ў небе, на дрэвы і кусты. 

Яна ўсміхалася. Раптам на бярозу села Варона. Галодная, 
яна пачала прыглядацца да  зямлі. І  ўбачыла Пралеску. 
Ад здзіўлення каркнула на ўсё горла і ледзь не звалілася 
з галіны. Потым зляцела на зямлю, абышла кветку кругом, 
агледзела знізу даверху. Пралеска яшчэ шырэй раскрыла 
пялёсткі, каб паказаць усю сваю прыгажосць.

—  Што ты робіш тут, у  лесе?  — ​спытала Варона.  — ​
Адкуль узялася?

—  Вырасла… Вясна ж прыйшла.
—  Цік-кава, ці-кава… Дзе ты бачыла Вясну? Яшчэ 

снег усюды!
—  А я  — ​Пралеска. Мы, пралескі, заўсёды першымі 

расцвітаем. Пасля нас Зіма ўжо не вяртаецца.
—  Эх ты, першацвет! — ​Варона паківала галавой. — ​

Паглядзі навокал, ці ёсць тут хоць адна зялёная травінка? 
Рана яшчэ, адна ты ў лесе вырасла.

—  Сёння я  адна, а  заўтра многа кветак вырасце,  — ​
запэўніла Пралеска.

—  Пакуль яны вырастуць, ты ад холаду загінеш. Вунь 
якая тоненькая ды слабая!..

Варона ўзмахнула крыламі і  паляцела. А  Пралеска 
падумала: «Дарэмна яна мяне палохала. Я доўга ляжала 
пад снегам і не змерзла. Не баюся я холаду». І яна кожным 
сваім пялёсткам пацягнулася да  сонца, зажмурылася ад 
задавальнення.

Непрыкметна прайшоў дзень. У  лесе пацямнела. 
Змоўклі птушкі. Аднекуль прыляцеў марозны вецер. Пра‑
леска дрыжала, але толькі мацней сціскала пялёсткі. 

А ў гэты час лясной дарогай ехала ў лядовых санях Зіма. 
Убачыла Пралеску і спыніла сваіх белых коней каля старой 
бярозы.

—  Вясна думае, што я  не  адолею адну-адзінюткую 
кветку, — ​сярдзіта шумела яна. — ​Гэй, мароз, замарозь яе!

Пралеска зусім адубела. Холад калоў яе вострымі ігол‑
камі, пялёсткі абляпіў іней. «Няўжо Варона казала праўду 
і я загіну? — ​падумала яна. — ​Але ж тады Зіма ўсё жывое 
навокал замарозіць. Не, я  павінна цярпець!» Пралеска 
сабрала апошнія сілы, страпянулася. І  бліскучыя крыш
талікі інею разляцеліся па баках.

—  Ах, ты так!  — ​раззлавалася Зіма і  загадала:  — ​ 
Завіруха, вырві яе з зямлі!

Снежны віхор закруціўся вакол Пралескі. Яшчэ тро- 
хі — ​і кветка загінула б. Ды тут на дапамогу ёй прыйшла 
старая бяроза. Яна падняла з зямлі тоўстыя карані і зату‑
ліла імі Пралеску.

—  Бачу, вы ўсе супраць мяне, — ​бліснула халоднымі 
вачамі Зіма.  — ​Ну  што ж, чакайце, мой час яшчэ прый‑
дзе!  — ​Яна махнула рукавом белай футры, закружылася 
ў снежнай віхуры і знікла.

Калі Пралеска расплюшчыла вочы, над ёй ярка ззяла 
сонца. Яна прыгадала ўсё, што адбылося ноччу, і  сумна 
звесіла галоўку.

—  Я сапраўды слабая і нічога не магу зрабіць адна.
—  Ты ўжо зрабіла,  — ​прарыпела старая бяроза.  — ​

Зіма не змагла цябе адолець і адступіла, уцякла.
Непадалёку, на дарозе, пачуліся галасы. Гэта з лес‑

нічоўкі ў  школу ішла дзяўчынка з  мамай. Дзяўчынка 
падбегла да бярозы:

—  Мама, што гэта за кветка?

Маці падышла бліжэй, усміхнулася:
—  Гэта Пралеска, дачушка. Вясна да нас прыйшла!

(Паводле Ірыны Ганчарык)

Спадабалася вам казка ці не?
Аб надыходзе якой пары года ў ёй расказваецца?
Хто дзеючыя асобы казкі?
Як Зіма імкнулася знішчыць Пралеску?
Хто перамог у казцы: Зіма ці Вясна?
Прачытайце казку самастойна.
З якой літары пішуць звычайна словы пралеска, зіма, вясна, 
варона? З вялікай ці малой?
Чаму ў казцы яны напісаны з вялікай літары?
Разгледзьце малюнкі да казкі. Якога колеру Пралеска? Якога 
колеру адзенне ў Зімы?
Калі б на малюнку была Вясна, якога колеру было б яе адзенне?
Знайдзіце і прачытайце тыя сказы ў тэксце, якім адпавядаюць 
малюнкі.
Напішыце словы прыгожа, як на ўзоры.

Пралеска, Вясна.
177. Прачытайце загадку.

З-пад снегу выйшла,
расцвіла,
і так, што аж зіма ўцякла.

(Міхась Пазнякоў)

Ці здагадаліся вы, аб чым загадка?
Вазьміце каляровыя алоўкі і  намалюйце ў  сшытках пра­
леску. Алоўкі якіх колераў вам спатрэбяцца?

Падпішыце свой малюнак прыгожа, як на ўзоры.
Пастаўце націск у  слове пралеска. Назавіце ў  ім галосныя 
і зычныя гукі.

Пралеска — ​першая вясенняя кветка.
178. Прачытайце верш.

Сакавіцкі матыў

Сакавік такі дзівосны
ў краі соснаў і бяроз:
сонца днём, а ў ноч нязлосны
з’яўляецца мароз.

І на сонечным узлеску,
узбудзіўшыся ад сну,
узыдуць першыя пралескі
прывітаць сваю вясну.

(Васіль Жуковіч)

Пра які вясенні месяц гэты верш?
Растлумачце, чаму першы вясенні месяц мае назву сакавік.
Пастаўце пытанні да выдзеленых слоў.
Што гэтыя словы абазначаюць: назву прадмета, прымету 
прадмета ці дзеянне?

179. Прачытайце скорагаворку.

Сакавік, сакавічок.
Свішча весела шпачок.
Каля дома — ​раўчукі.
Робяць лодкі хлапчукі.

Правообладатель Выдавецкі цэнтр БДУ



122

Навучыцеся хутка і дакладна чытаць скорагаворку.
Знайдзіце ў  ёй словы, якія адказваюць на  пытанні ш т о 
р о б і ц ь ?  ш т о  р о б я ц ь ?
Запішыце сказы, у якіх ёсць гэтыя словы.

180. Прачытайце сказы.

Сакавік, красавік, май — ​назвы вясенніх месяцаў. Май 
інакш называюць траўнем.

Запомніце назвы вясенніх месяцаў. Паспрабуйце растлума­
чыць, чаму кожны вясенні месяц называецца менавіта так. 
З якімі з’явамі ў прыродзе гэта звязана?
Як называюцца вясеннія месяцы ў рускай мове? Якая назва 
аднолькавая ў рускай і беларускай мовах?
Колькі сказаў вы прачыталі? Знайдзіце слова, якое адказвае 
на пытанне ш т о  р о б я ц ь ?
Спішыце сказы.

У мове ёсць група слоў, якія абазначаюць дзеянні прад-
метаў. Яны адказваюць на пытанні ш т о  р а б і ц ь ?  ш т о 
р о б і ц ь ?  ш т о  з р а б і ц ь ?  ш т о  р о б я ц ь ?  і інш.

181. Паслухайце тэкст. Чаму ён мае такую назву?

Вясновая казка
Дзяўчаткі збіраюць кветкі. Лясок слухае іх песню-вяс‑

нянку, і сам, здаецца, заспяваў бы. Ды яшчэ не ўсе птушкі 
вярнуліся з далёкага выраю. Толькі жаўтагрудыя сінічкі 
весела цінькаюць, радуюцца разам з дзецьмі.

Апоўдні дзяўчаткі вярталіся ў  вёску. Адна прызна‑
лася, што падорыць кветкі малодшай сястрычцы. Другая 
паабяцала занесці свой букецік у школу. Няхай і настаў‑
ніцы будзе гэтак жа прыемна, як і ім. Толькі Аленка нічога 
не сказала пра свае пралескі і фіялкі. Дома яна паставіць 
кветкі ў крыштальную вазу. А вечарам, калі вернецца з ра‑
боты мама, абдыме яе. А пасля пацалуе і павіншуе з днём 
нараджэння.

(Паводле Алеся Пісарыка)

Для каго збірала кветкі кожная з дзяўчынак?
У якім месяцы ў лесе з’яўляюцца першыя вясновыя кветкі?

Прачытайце выдзеленыя словы. Што яны абазначаюць? 
На якія пытанні адказваюць?
Знайдзіце словы, якія абазначаюць дзеянні прадметаў, 
у другой частцы тэксту.

182. Прачытайце сказы.

Сакавік дрэвам сок пускае.
Красавік ваду падбірае, красачкі пушчае.
У май — ​і пад кустом рай.

Растлумчаце значэнне кожнага народнага выказвання пра 
вясновыя месяцы.
Знайдзіце ў сказах словы, якія абазначаюць дзеянні прад­
метаў. Пастаўце да іх пытанні.

Запішыце сказы, у якіх ёсць словы, што абазначаюць дзе­
янні прадметаў.

Узор. Сакавік дрэвам сок (што робіць?) пускае.

183. Паслухайце заклічку.

Жавароначкі, прыляціце,
цёпла лецейка прынясіце,
а зімачку прыбярыце,
бо нам зімачка надаела,
усе хлебушкі пераела.

Каго клічуць з дапамогай гэтай заклічкі? Якія яшчэ заклічкі 
вы памятаеце?
Адкуль прылятаюць вясной жаваранкі і іншыя птушкі?
Навучыцеся спяваць песеньку. Вывучыце яе на памяць.
Пагукайце з яе дапамогай вясну ў час прагулкі на вуліцы.

184. Прачытайце загадкі.

Што за званочак
дзень пры дні
звініць вясной у вышыні,
а лета прычакае —
змаўкае?

У галінцы да вясны
я зялёныя сніў сны.
Красавік дыхнуў цяплом —
я з пупышкі
стаў ….

(Мікола Сівец)

З дапамогай фотаздымкаў адгадайце загадкі.
Знайдзіце ў загадках словы, якія абазначаюць дзеянні прад­
метаў.

Выпішыце іх разам з пытаннямі, на якія яны адказваюць.

Узор. (Што робіць?) звініць, …

185. Паслухайце тэкст.

Дзень выдаўся халодны, пахмурны. Усё сцішылася, 
змоўкла. Але чыя гэта песня звініць?

Жаўручок толькі не змаўкае. Спявае звонка, падыма‑
ецца пад самыя хмары. Падае ў  знямозе на  праталінку 
і падымаецца зноў.

Лёнька з цікавасцю назірае за ўпартай птушкай. Неча‑
кана з-за хмары выглянула яркае сонейка. Лёнька радасна 
крыкнуў бацьку:

—  Татка! Жаўручок хмары разагнаў! Бачыш, сонейка 
паказалася!

(Паводле Міколы Янчанкі)

Якім было вясновае надвор’е? Хто не засумаваў?
Як жаўручок разагнаў хмары?
Прачытайце другі абзац тэксту. Знайдзіце ў  ім словы, якія 
абазначаюць дзеянні прадметаў.
Спішыце другі абзац. Падкрэсліце словы, якія абазначаюць 
дзеянні прадметаў, дзвюма лініямі.

186. Прачытайце тэкст.

Лес прачнуўся

Прыгрэла сонейка. Лес прачнуўся ад зімовага сну, за‑
зелянеў. На шырокай палянцы рассыпаліся, як дзяўчынкі, 
кучаравыя бярозы. Трымцяць сваімі зялёнымі лісцікамі. 

Правообладатель Выдавецкі цэнтр БДУ



126

А далей велічна стаяць дубы. Яны яшчэ не распусціліся, 
на галінках толькі‑толькі пачалі набухаць пупышкі.

Дыхнуў лёгкі ветрык, і  лес нешта зашаптаў на  сваёй 
мове. Аднекуль пасыпаўся жоўценькі пылок — ​гэта расся‑
ваюць насенне спелыя коцікі ляшчыны.

Усё напаўняецца маладой сілай.
(Паводле Хведара Жычкі)

Якія дрэвы ўпамінаюцца ў тэксце? Пакажыце іх на фотаздымку.
На якіх дрэвах лісцікі распускаюцца раней, на якіх — ​пазней?
Якая расліна ўжо адцвіла і рассявае сваё насенне?
Спішыце першыя два сказы тэксту. Падкрэсліце дзвюма лі­
ніямі словы, якія абазначаюць дзеянні прадметаў.

187. Паслухайце тэкст.

Кастусёва бярозка
Садзілі старэйшыя вучні на  вуліцы дрэўцы. Убачыў 

гэта Кастусь з другога класа і вырашыў таксама пасадзіць 

дрэўца. Пайшоў ён у лес, выкапаў там бярозку. Прынёс яе 
дадому і пасадзіў каля хаты.

«Вырасце бярозка, зраблю пад ёю лавачку. Добра бу‑
дзе і самому, і каму-небудзь другому пасядзець у цяньку 
ў спёку», — ​думаў хлопчык.

Неяк вясною вяртаўся Кастусь  са  сваімі сябрамі са 
школы. Зірнуў на дрэўца і спыніўся.

—  Зірніце! Хто гэта? — ​з жалем усклікнуў ён і паказаў 
на бярозку.

Хлопчыкі прыгледзеліся і  ўбачылі, што хтосьці ад‑
ламаў у бярозкі галінку. І з таго месца, дзе яна была ад‑
ламана, сачыўся сок.

—  Усё роўна як плача, — ​прамовіў Толя.
—  Думаеш, ёй не баліць? — ​сказаў Кастусь.
—  Ёй не  толькі баліць, але і  крыўдна,  — ​дадаў Мі‑

колка.
Маўчаў толькі Пятрусь, Кастусёў сусед. Ды што ён мог 

сказаць! Ад  сораму хлопчык гатоў быў скрозь зямлю 

праваліцца. Раніцай загадала яму бабуля выгнаць гусей 
на выган. Гусі ўпарціліся, не ішлі. Вось тады ён і адламаў 
гэтую галінку.

Неўзабаве хлопчыкі разышліся. Паабедаўшы, Кастусь 
выбег з мячыкам на вуліцу. Мячык падкаціўся да бяроз- 
кі. Падымаючы яго, Кастусь зірнуў на  бярозку і  замёр 
ад здзіўлення. Там, дзе хтосьці адламаў галінку, бярозка 
была перавязана белай анучкай.

(Паводле Міхася Залескага)

Калі садзяць дрэўцы?
Хто пасадзіў бярозку каля хаты?
Навошта Кастусь пасадзіў бярозку?
Што аднойчы ўбачылі Кастусь і яго сябры?
Як звалі сяброў Кастуся?
Хто адламаў галінку ў бярозкі? Чаму ён гэта зрабіў? Ці стала 
Петрусю сорамна?
Як вы думаеце, хто перавязаў бярозку?

Прачытайце тую частку апавядання, да якой зроблены ма­
люнак.
Знайдзіце ў гэтай частцы словы, якія абазначаюць дзеянні 
прадметаў.

188. Пакажыце рухамі вясновыя з’явы.

Сонейка пускае свае вясёлыя промні.
Вецер гойдае галінкі дрэў.
Птушкі ляцяць з выраю.
Паўзе вусень.
Птушаняты просяць есці.

189. Разгледзьце фотаздымкі.

Раскажыце з дапамогай фотаздымкаў, якія работы выконва­
юць людзі вясной.
Што людзі робяць вясной у полі, на агародзе, у двары?
Як ім дапамагаюць дзеці?

Складзіце да кожнага фотаздымка па адным сказе і  запі­
шыце іх.

190. Прачытайце народныя прыкметы вясенняга надвор’я.

Будзе мокры год, калі вольха распусціцца раней 
бярозы.

Шмат хрушчоў прадказваюць летнюю засуху.

Ці ведаеце вы іншыя народныя прыкметы, па якіх можна вы­
значыць надвор’е вясной ці летам? Раскажыце, калі ведаеце.

Знайдзіце ў гэтых сказах словы, якія абазначаюць дзеянні 
прадметаў. На якія пытанні яны адказваюць?

Спішыце сказы. Падкрэсліце дзвюма лініямі словы, якія аба­
значаюць дзеянні прадметаў.

191. Прачытайце тэкст. Растлумачце, як  вы разумееце яго 
назву.

Зямля прачынаецца

Сяргейка саскочыў з ганка. І пабег па сцяжынцы, што 
вядзе ў  сад. Там хлопчык убачыў дзядулю. Ён зграбаў 
леташняе лісце.

—  Навошта ты гэта робіш? — ​спытаў Сяргейка.
—  Трэба, унучак, — ​адказаў дзед. — ​Збяром лісце — ​

зямлі лягчэй дыхаць будзе. Яна ж цяпер пасля зімы пра‑
чынаецца.

Ніколі Сяргейка не чуў, што зямля дыхае. Мусіць, дзя‑
дуля жартуе.

—  Як жа яна дыхае?
—  А ты прыгледзься больш уважліва,  — ​сказаў 

дзед. — ​Тады і ўбачыш.
Сяргейка паглядзеў у  адзін бок, у  другі. У  ранішніх 

праменнях сонца падымаліся ледзь прыкметныя стру‑
меньчыкі пары.

(Павел Ткачоў)

Ці бачылі вы, як  дыхае зямля? Можа, ведаеце, чаму пара 
паднімаецца ад зямлі? Раскажыце.

Спішыце першыя тры сказы. Падкрэсліце ў  іх дзвюма ры­
самі словы, якія абазначаюць дзеянні прадметаў.

МАМІНА СВЯТА

192. Паслухайце пачатак апавядання.

Мамін дзень

Таня запаліла настольную лямпу. Дастала з шуфлядкі 
кавалак белага палатна, каляровыя ніткі і  пачала 
вышываць. Закончыўшы работу, паклікала брата:

—  Юра, паглядзі на  маю вышыўку. Бачыш, сонейка 
свеціць, кветкі цвітуць. Маме спадабаецца!

Брат паглядзеў на вышыўку і насмешліва сказаў:
—  Гэта сонейка? Нейкі павук крываногі! Вось я маме 

падарунак зраблю — ​мадэль самалёта.
Брат працягваў фантазіраваць. Таня ж сядзела моўчкі 

і ледзь не плакала. Сапраўды, сонечныя промні атрымаліся 
крывымі, як ногі павука.

Яна распарола ніткі. Павыцягвала іх з палатна і зноў 
схілілася над вышыўкай.

Маміна свята выдалася асабліва светлым. З  раніцы 
свяціла сонца, беглі ручаі.

—  Сёння свята! Сёння мамін дзень!  — ​заспявала, 
прачнуўшыся, Таня. — ​Я маме нешта падару…

Юра неахвотна расплюшчыў вочы. Але, пачуўшы, пра 
што спявае сястрычка, адразу падхапіўся. «Ой, я ж сама‑
лёта не зрабіў!» — ​успомніў ён. Хлопчык кінуўся да стала, 
дзе пакінуў учора дэталі самалёта.

Маміна 
свята

Пэндзлік для клею згубіўся. Асобныя дэталі быццам 
знарок пахаваліся, нідзе іх не знайсці. Што рабіць?

—  Пакажы, што ты там вышыла? — ​павярнуўся Юра 
да сястрычкі.

—  Глядзі! Праўда, лепш, чым учора?
—  Зноў павук, а не сонца! — ​скрывіўся брат. — ​Толькі 

цяпер у яго ногі прамыя. Вось я…
Юра не  ведаў, што сказаць. Вельмі  ж хацелася, каб 

мама, атрымаўшы падарунак, пахваліла: «Малайчына, 
сынок!»

І тут ён успомніў: у скарбонцы ёсць грошы. Хуценька 
апрануўся і выбег на вуліцу. У іхнім доме — ​магазін, там 
прадаюцца пірожныя. Ён выбера для мамы самае прыго‑
жае, з крэмавай кветкай…

П э н д з л і к   — ​прылада для малявання; тут: для 
нанясення клею; рус. кисточка.
С к а р б ó н к а  — ​каробачка; рус. шкатулка.

Хто з дзяцей вам больш спадабаўся: Юра ці Таня? Чаму?
Пра каго з дзяцей можна сказаць «клапатлівы, чулы»? Пра 
каго — ​«бесклапотны»?
Што значыць быць клапатлівым сынам або дачкой?
Ці клапоціцеся вы аб сваіх маці, бабулях? Ці дорыце ім па­
дарункі на 8 Сакавіка, дні нараджэння?

193. Прачытайце, чым закончылася апавяданне «Мамін дзень».

Настрой у сям’і быў святочны. Тата падарыў маме 
флакончык духоў і гваздзікі. Юра — ​пірожнае. Але асаб‑
ліва пацяплелі маміны вочы, калі яна ўбачыла Таніну 
вышыўку.

—  Кветкі як жывыя! — ​пахваліла яна. — ​І сонейка ла‑
скавае, цёплае. Дзякуй, дачушка!

А Юра доўга не мог зразумець, чаму просценькія кве‑
тачкі на  Танінай вышыўцы ўзрадавалі маму больш, чым 
яркая ружа на яго пірожным.

(Паводле Ірыны Крупені)

Што падарылі маме тата, Юра і Таня?
Чый падарунак спадабаўся маме больш за іншыя? Чаму?
Ці зразумеў Юра, чаму ружа на пірожным не так узрадавала 
маму, як кветкі на Танінай вышыўцы? Як бы вы растлума­
чылі яму гэта?

194. Паслухайце верш.

Я промнік сонца ёй злаўлю
і кветкі падару, і вершык,
скажу, што я яе люблю,
і пацалую самай першай!

(Ніна Мацяш)

Якія пачуцці да маці выказваюцца ў гэтым вершы?
Ці ўзрадуецца маці падарункам дачкі?
Як зразумець радок з верша «Я промнік сонца ёй злаўлю»? 
Спытайце аб гэтым у настаўніка.
Прачытайце верш самастойна.
Вывучыце яго на памяць. Раскажыце сваім матулям.
Спішыце выраз прыгожа, як на ўзоры.

Я промнік сонца ёй злаўлю
і пацалую самай першай.

195. Разыграйце сітуацыю.
Уявіце, што сёння 8 Сакавіка — ​Жаночы дзень. Або 14 каст­
рычніка, калі ў  нас адзначаецца Дзень маці. Вы віншуеце 
сваіх матуль і ўручаеце паштоўкі, падарункі.
Няхай дзяўчынкі выконваюць ролю маці, а хлопчыкі — ​дзя­
цей.
Выкарыстайце словы і выразы: дарагая мамачка, віншую са 
святам, жадаю здароўя, добрага настрою, дару табе, дзякую 
табе, сыночак, дачушка, малайчына.

196. Прачытайце верш.

Букет кветак, яркі самы,
я купіў сягоння сам:
сёння свята маёй мамы
і ўсіх на свеце мам.

(Яўген Крупенька)

Якія кветкі любіць ваша мама? Ці дорыце вы іх ёй?
Намалюйце кветкі, якія вы хочаце падарыць сваёй маці.

197. Падумайце і скажыце, каго яшчэ віншуюць у дзень 8 Са­
кавіка.
Якія словы вы скажаце настаўніцы, бабулі, сястрычцы, адна­
класніцы?
Разыграйце такія сітуацыі.

198. Разгадайце, што напісана ў  васьмёрцы. Спачатку ўс­
таўце замест кропак прапушчаныя літары, каб атрымаліся 
словы.

  1. Бу..вар.	   8. Па..ера.
  2. Аг..род.	   9. Ас..лак.
  3. Кр..жок.	 10. Ка..ень.
  4. Яч..ень.	 11. Бя..оза.
  5. Кр..вец.	 12. Ка..пот.
  6. Ра..іца.	 13. За..ача.
  7. Ст..нок.

Ці вядома вам значэнне кож­
нага са слоў,  што атрымаліся?  
Калі не, папрасіце тлумачэння  
ў настаўніка.
Акуратна перамалюйце васьмёрку ў сшытак. Упішыце літа- 
ры ў  клетачкі васьмёркі пад тымі ж нумарамі. Пачынайце 
чытаць з літары п.
Ці зразумелі вы, што і каму падрыхтавалі дзеці на свята?

НАРОДНЫЯ СВЯТЫ. ВЯЛІКДЗЕНЬ

199. Прачытайце верш.

На Вялікдзень

Вялікдзень…
Прыйшлі, з даўніны завіталі
два словы, чысцейшыя ад белых рос,
сугучна, суладна яны загучалі:
«Хрыстос уваскрос!»
Ці чуеш, мая ўкрыжаваная Маці,
з надзеяй кажу я ў такую пару:
уваскрэсні, дай краю свайму акрыяці,
паўстань, Беларусь!

(Васіль Жуковіч)

А к р ы я ц ь  — ​падужэць, паправіцца пасля хваробы.

Навучыцеся чытаць верш выразна.

Запішыце словы, якія гавораць людзі адзін аднаму на Вялік­
дзень.

200. Прачытайце сказы.

Вялікдзень — вялікае гадавое веснавое свята. Ім не‑
калі адкрываўся новы каляндарны год.

Народныя
святы.
Вялікдзень

Спішыце сказы ў сшыткі.
Назавіце ў слове Вялікдзень колькасць складоў. На які склад 
падае націск? Якая галосная літара напісана ў  першым 
складзе перад націскам?
Назавіце ў гэтым слове галосныя і зычныя гукі і літары. Чаму 
слова Вялікдзень пішацца з вялікай літары?

201. Прачытайце тэкст.

Вялікдзень — так у старажытнасці называлася весна‑
вое свята ў гонар сонца, абуджэння прыроды і надыходу 
«вялікіх дзён», палявых работ. Адсюль і назва.

Сёння Вялікдзень лічыцца рэлігійным святам. Яно пра
слаўляе цудадзейнае ўваскрэсенне Ісуса Хрыста, які быў 
пакараны распяццем на крыжы.

Гэтае свята з’яўляецца выключна радасным і ўрачы‑
стым сярод хрысціянскіх свят. Да правядзення святоч‑
ных дзён пачынаюць рыхтавацца загадзя. Прыбіраюць 
хату і двор. Гатуюць, вараць, смажаць мноства розных 
страў. Пякуцца пірагі, фарбуюцца ў розныя колеры і рас‑
пісваюцца ўзорамі курыныя яйкі (пісанкі).

Калі святкуецца Вялікдзень? Спытайцеся ў дарослых.
Адкуль пайшла назва Вялікдзень?
Якія стравы абавязкова бываюць на свята Вялікдзень?

202. Раскажыце, як святкуецца Вялікдзень.
Што вы ведаеце пра свята Вялікдзень?
Калі яго святкуюць: летам ці зімой, вясной ці восенню?
Што з’яўляецца сімвалам Вялікадня?
Разгледзьце фотаздымак. Што робяць дзеці?



Ці размалёўвалі вы калі-небудзь велікодныя яйкі?
Ці гулялі вы ў біткі фарбаванымі яйкамі?
Дайце імёны дзецям.
Складзіце некалькі сказаў да фотаздымка.

Запішыце іх у сшытак.

203. Прачытайце верш.

Велікоднае яечка

У двары гуляюць курачкі,
а Чубатка ля гняздзечка
размалёўвае для Юрачкі
велікоднае яечка.

Просіць курачка лагодная:
«Памажыце мне, Чубатцы,
каб яечка велікоднае
ззяла зорачкай у хатцы».

(З часопіса «Вясёлка»)

Гэты верш сур’ёзны ці жартоўны?
Хто такая Чубатка?
Чаму гэта слова напісана з  вялікай лі­
тары?
Для каго Чубатка размалёўвае яечка? Якое яечка? Аб чым 
просіць Чубатка?
Дапамажыце Чубатцы: намалюйце ў  сшытках яечка і  раз­
малюйце яго.

204. Паслухайце валачобную песню.

Пахвалёны ў дом свянцоны,
Хрыстос, сын божы, 

Хрыстос!
Гаспадарочак, слаўны паночак,
устань рана, умыйся бела.
Бела ўмыйся, суха ўтрыся.
Вазьмі грэбень — ​слізка ўчашыся.
Надзень боцікі казловыя,
надзень шубачку з сямі сабалёў,
надзень шапачку-барановачку,
вазьмі лесачку маляваную,
выйдзі на двор свой новенькі.

Ці добрыя пачуцці да гаспадара выказваюцца ў гэтай вала­
чобнай песні? Па чым гэта можна зразумець?

205. Паслухайце тэкст.

На Вялікдзень, як і на Каляды, па дварах хадзілі вала‑
чобнікі. Яны спявалі розныя песні. У іх ухваляліся гаспа‑
дары дома. Выказвалася пажаданне добрага гаспадарчага 
года, багатага ўраджаю. Гаспадары частавалі валачобні
каў. Сярод пачастункаў абавязкова былі і яйкі.

Ці захаваўся такі звычай у мясцовасці, дзе вы жывяце?
Знайдзіце ў тэксце словы, якія абазначаюць дзеянні прад­
метаў. Пастаўце да іх пытанні.

206. Прачытайце велікодную песню.

Вялічка ідзе — ​няма чаго надзець.
Ой, божа ж мой, божа ж мой!
Лапці, аборы — ​усе мае прыборы,
рубашка зрэбна, спадніца патрэпна,
шапка-набірка — ​пасярод дзірка,
Ой, божа ж мой, божа ж мой!

А б ó р ы  — ​тонкія вяровачкі ў лапцях, якімі абмотва‑
юцца анучы.
З р э б н ы  — ​выраблены з грубага палатна.
Л á п ц і  — ​плецены абутак з лыка бяросты ці вяровак.

Аб чым непакоіцца жанчына перад Вялікаднем?
Як звычайна апранаюцца людзі на гэта свята?
Як свята Вялікдзень названа ў гэтай песні?

207. Развучыце да Вялікадня гульню «Каціся, яечка».

Дзеці збіраюцца на  вуліцы. Знаходзяць невялікі зя‑
лёны ўзгорачак, кладуць унізе фарбаванае велікоднае 
яечка. І  дамаўляюцца, каму выбіваць гэта яечка. Затым 
першы вучань прамаўляе:

Яечка,
з горачкі каціся
да яечка ўнізе!

З тым яечкам
да мяне
вярніся.

Трэба так скаціць сваё яечка, каб яно стукнулася 
аб яечка ўнізе. Выбітае яечка, як прыз, пераходзіць да ўда‑
члівага вучня. Калі выбіць не ўдаецца, у гульню ўступае 
другі ігрок. Ён прамаўляе тыя ж словы.

Перамагае той, хто першы выб’е яечка.
(З часопіса «Вясёлка»)

ПОРЫ ГОДА. ЛЕТА

208. Прачытайце верш.

Прыходзіць лета звонкае
птушынаю гамонкаю.
Над сінімі азёрамі
яно ўзыходзіць зорамі,
а пахне медуніцамі
і спелымі суніцамі.

Куды ні глянь — ​усюды
цябе чакаюць цуды.
Цябе чакаюць сцежкі
і радасныя ўсмешкі,
лугі, лясы, палі
і шчасце на зямлі.

(Сяргей Грахоўскі)

Адкажыце на наступныя пытанні з дапамогай выдзеленых 
у вершы слоў.
Што робіць лета?
Якое лета прыходзіць?
Што чакае вас летам?
Якія ўсмешкі вас чакаюць?

Выпішыце з верша выдзеленыя словы ў наступным парадку. 
Спачатку тыя, да якіх можна паставіць пытанне ш т о ?  По­

Поры года.
Лета

тым тыя, да якіх можна паставіць пытанне ш т о  р о б і ц ь ? 
Затым — ​словы, што адказваюць на пытанні я к о е ?  я к і я ?

Узор. (Што?) цуды, …

209. Разгледзьце фотаздымкі. Адкажыце на пытанні пасля іх.

Якая пара года адлюстравана на фотаздымках?
Ці прыгожае летам наваколле?
Чаго шмат на лузе?
Што спее ў лесе?
Як адпачываюць летам дзеці?
Адкажыце на пытанні так, каб у вас атрымалася невялікае 
апавяданне. Складзіце апавяданне так, каб яму можна было 
даць назву «Лета».
Ці любіце вы лета? Адкажыце на гэтае пытанне з пачуццём 
радасці, з клічнай інтанацыяй.

Запішыце ў сшыткі адказ на гэтае пытанне. Які знак трэба 
паставіць у  канцы сказа, што вымаўляецца эмацыянальна, 
з пачуццём радасці?

210. Прачытайце верш.

У лесе

Мохам, ядлоўцам і смолкай
пахне ад цёплай зямлі,
колюць зялёныя голкі,
лётаюць важна чмялі.

Колькі б вы казак ні чулі,
колькі б ні зналі забаў —
лепшыя казкі і гульні —
у лесе, між елак і траў.

(Вера Вярба)

Ці добра ў лесе летам? Як аб гэтым піша паэтэса?
Знайдзіце ў вершы словы, якія абазначаюць назвы прадме­
таў, пасля — ​прыметы прадметаў, затым — ​дзеянні.

Запішыце іх у такой жа паслядоўнасці.

Узор. �Назвы прадметаў: мох, … 
Прыметы: цёплы, … 
Дзеянні: пахне, …

211. Прачытайце верш.

Чэрвень

Чэрвень –	 Выйшаў Янка
чырвань,	 на палянку
расквітнеўся 	 збіраць ягады
чабарок.	 ў збанок. 

А суніцы, як ліхтарыкі,	 дзеці голасна крычаць.
гараць.	 Чэрвень — чырвань,
— Вунь лісічкі	 сонца свеціць.
невялічкі! —	 Чэрвень — першы летні месяц.

(Авяр’ян Дзеружынскі)

Ці зразумела з верша, чаму першы летні месяц называецца 
чэрвенем?
Што цвіце ў чэрвені? Якія ягады збірае Янка? Якія грыбы 
з’яўляюцца ў лесе?
Знайдзіце ў вершы словы з адметымі беларускімі гукамі.
Вывучыце на памяць першы слупок верша.

212. Прачытайце сказ.

Чэрвень, ліпень, жнівень — назвы летніх месяцаў.

Растлумачце, чаму ліпень і жнівень атрымалі такія назвы.
Успомніце, як па-руску гучаць назвы летніх месяцаў.
Ці падабаюцца вам беларускія назвы летніх месяцаў?
Назавіце ў гэтых словах галосныя і зычныя гукі і іх літары.
Запомніце назвы летніх месяцаў.
Запішыце ў сшыткі па памяці назвы летніх месяцаў так пры­
гожа, як на ўзоры. Пастаўце ў словах націск.
Узор. Чэрвень, ліпень, жнівень.

213. Прачытайце скорагаворку.

Чарнеюць чарніцы, чырванеюць суніцы.

У якія летнія месяцы гэта бывае?
Якія гукі паўтараюцца ў скорагаворцы? Вымаўляйце гук ч 
цвёрда.
Навучыцеся расказваць скорагаворку хутка.

214. Прачытайце верш.

Ягады

З мамай я збіраў суніцы,
а з бабуляю — ​чарніцы,
ездзіў з татам у маліны,
а з дзядулем — ​у ажыны.

А сягоння мы з сястрыцай
пойдзем разам у брусніцы.
Запрасілі сябрукі
нас назаўтра ў буякі.

З кожнай, кожнай ягадай
павітацца рады я.

(Міхась Пазнякоў)

Ці вядомы вам ягады, якія пералічаны ў вершы?
Разгледзьце фотаздымкі. Пакажыце на іх ягады, якія вы збі­
ралі. Калі гэта было? З кім вы іх збіралі?
Выпішыце ў алфавітным парадку ўсе назвы ягад, якія суст­
ракаюцца ў вершы. На якое пытанне адказваюць усе гэтыя 
словы?

215. Паслухайце тэкст. Каго ў ім называюць лекаркай?

Лясная лекарка

З  самага ранку дождж ішоў. І  раптам птушкі заспя‑
валі, на небе вясёлка зазіхацела, сонейка ўсміхнулася.

Узрадавалася вавёрка, што дождж скончыўся, з дупла 
на зямлю спусцілася, букецік ландышаў нарвала. Бегла па 

лесе ласка, убачыла вавёрку з  ландышамі 
і пытае:

— Навошта табе кветкі, сястрыца?
— Лекі збіраю, — ​адказала вавёрка. — ​

Што ў лесе родзіцца, тое ў хаце згодзіцца.
Усё лета збірала вавёрка лекі. Запаса‑

лася зверабоем, чабаром, ліпавым цветам, 
трыпутнікам, дзеразой, ягадамі ядлоўцу 
і шыпшыны, дзівасілам.

Хутка і  восень на  шэрым кані пры-
ехала.

Аднойчы скача вавёрка па  дуброве, 
глядзіць: сарока сумная сядзіць. Запа
рушыла вока, нічагусенькі не  бачыць. 
Вярнулася вавёрка ў сваё дупло, бутэлеч- 
ку з настоем на каласках дзеразы дастала. 
Прамыла тым настоем сарочына вока, 
і яно ўміг ясным стала, як зорачка на небе.

Дачуўся ад сарокі пра вавёрку лясны 
конік. Ён заўсёды вясёлы быў, скакаў 
і  спяваў, ды прастудзіўся моцна, кашаль 
дыхнуць не  дае. Вавёрка адшукала ў  ду‑
пле мяшэчак з ліпавым цветам і чабаром, 
чаю заварыла. І вылечыла коніка ад пра‑
студы.

Забалела ў зайчыка сэрца. Думаў, усё 
жыццё будзе мучыцца. А ў вавёркі ланды‑
шавыя каплі знайшліся. Паправіўся зай‑
чык, зноў весела заскакаў.

І барсука ў бядзе вавёрка не пакінула. 
Дзівасілам лячыла ад  болю ў  жываце, 

Пижма

Дзераза

Дзівасіл

Зверабой

Чабор

Ядловец

ягады ядлоўцу есці давала. А  калі ў  дзятла шчака апух- 
ла, зялёныя лісткі трыпутніку да балючага месца прыкла
дала.

Ад  кожнай хваробы ў  вавёрчыным дупле лекі ёсць. 
Паскардзілася неяк птушка арэхаўка, што ў  яе апетыт 
прапаў, галава баліць. Тут вавёрцы зверабой спатрэбіўся, 
дапамагла арэхаўцы.

Ніколі раней сарока і арэхаўка не сябравалі. А цяпер 
яны разам лятаюць, хваляць вавёрку — ​лясную лекарку.

(Янка Галубовіч)

Якімі чалавечымі рысамі надзелена гераіня казкі — вавёрка?
Чым займалася ўсё лета вавёрка?
Якія лекавыя расліны яна збірала? Прачытайце ў тэксце. 
Ці ведаеце вы такія расліны?
Якіх лясных жыхароў лячыла вавёрка? Якімі раслінамі?
Ці добрую справу рабіла вавёрка?
Прачытайце выдзеленыя ў казцы сказы. Як называюцца на­
родныя выказванні з павучальным зместам?

Выпішыце з тэксту прыказку і прымаўку. Вусна растлумачце, 
як вы зразумелі іх сэнс.

216. Прачытайце верш. Ці хадзілі вы калі-небудзь у грыбы? 

У бары

Бор зялёны і густы,
а ў бары растуць кусты.
Разгарні іх пакрысе,
аглядай куточкі ўсе.

(Уладзімір Мацвеенка)

Вунь, схаваўся я ў траве
і кажу: «Пайду к табе —
кошык маеш 

пры сабе?».

Выпішыце літары, з якіх пачынаюцца першыя словы ў кож­
ным радку. Прачытайце слова, якое атрымалася. Які грыб вы 
знайшлі ў загадцы?
Намалюйце яго.

 217. Прачытайце тэкст.

Ты чытаеш мае апошнія старонкі. Скажы, сябар, ці да‑
памагала я табе вучыцца размаўляць, чытаць, пісаць на 
мове беларускага народа? Ці спадабалася табе гэта мова? 
Ці хочаш ты вывучаць яе далей?

У наступным класе ў краіну роднай мовы цябе павядзе 
мая старэйшая сястра. Слухайся яе!

Ці зразумелі вы, хто размаўляў з вамі ў гэтым тэксце?
Якая мова беларускага народа?
Аб якой старэйшай сястры гаворыцца ў тэксце?
Запішыце адказы на гэтыя пытанні.

218. Раскажыце аб вашых планах на лета.
Якімі карыснымі справамі вы будзеце займацца?
Як будзеце адпачываць?
Ці будзеце чытаць творы на беларускай мове?

(Назва ўстановы адукацыі)

Навучальны 
год Імя і прозвішча вучня

Стан  
вучэбнага 

дапаможніка 
пры  

атрыманні

Адзнака  
вучню  

за карыстанне 
вучэбным  

дапаможнікам
20     / 20     

20     / 20     

20     / 20     

20     / 20     

20     / 20     

20     / 20     

Вучэбнае выданне

Змушко Антаніна Міхайлаўна

БЕЛАРУСКАЯ МОВА І ЛІТАРАТУРА

Вучэбны дапаможнік для 5 класа 
спецыяльных школ, спецыяльных школ-інтэрнатаў  

з рускай мовай навучання і выхавання

Адказны за выданне Т. Ф. Рослік
Рэдактар В. Р. Ермаковіч 

Дызайн вокладкі Н. Ф. Овад
Мастак А. Р. Бараташэвіч

Тэхнічнае рэдагаванне і вёрстка А. Б. Грышына
Карэктар Т. Ф. Рослік

Падпісана ў друк 25.08.2021. Фармат 70×90 1/16. Папера афсетная. Друк афсетны. 
Ум. друк. арк. 11,12. Ул.-выд. арк. 5,5. Тыраж 751 экз. Заказ 268.

Выдавец і паліграфічнае выкананне: рэспубліканскае ўнітарнае прадпрыемства  
«Выдавецкі цэнтр Беларускага дзяржаўнага ўніверсітэта». 

Пасведчанне аб дзяржаўнай рэгістрацыі выдаўца, вытворцы,  
распаўсюджвальніка друкаваных выданняў № 1/159 ад 27.01.2014, № 2/63 ад 19.03.2014.  

Вул. Чырвонаармейская, 6, 220030, Мінск.

Правообладатель Выдавецкі цэнтр БДУ

